
sA NkhyakArikA with gauDapAdabhAShya

సాఙ్ఖ్యకారికా  గౌడపాదభాష్యసహితా

దుఃఖత్రయాభిఘాతాజ్జిజ్ఞాసా    తదభిఘాతకే హేతౌ ।
దృష్టే సాపార్థా చేన్నైకాన్తాత్యన్తతోఽభావాత్   ॥ ౧॥
గౌడపాదభాష్య
కపిలాయ నమస్తస్మై  యేనావిద్యోదధౌ జగతి మగ్నే ।
కారుణ్యాత్సాఙ్ఖ్యమయీ  నౌరివ విహితా ప్రతరణాయ  ॥
అల్పగ్రన్థం   స్పష్టం  ప్రమాణసిద్ధాన్తహేతుభిర్యుక్తమ్    ।
శాస్త్రం  శిష్యహితాయ సమాసతోఽహం ప్రవక్ష్యామి  ॥
దుఃఖత్రయేతి  । అస్యా ఆర్య్యాయా ఉపోద్ఘాతః  క్రియతే  । ఇహ భగవాన్బ్రహ్మసుతః
కపిలో నామ । తద్యథా -

సనకశ్చ సనన్దశ్చ  తృతీయశ్చ సనాతనః ।
ఆసురిః కపిలశ్చైవ  వోఢుః పఞ్చశిఖస్తథా ।
ఇత్యేతే బ్రహ్మణః  పుత్రాః  సప్త ప్రోక్తా  మహర్షయః  ॥
కపిలస్య సహోత్పన్నా ధర్మో జ్ఞానం  వైరాగ్యమైశ్వర్య్యఞ్చేతి   । ఏవం స
ఉత్పన్నః సన్నన్ధతమసి  మజ్జజ్జగదాలోక్య   సంసారపారమ్పర్య్యేణ సత్కారుణ్యో
జిజ్ఞాసమానాయ  ఆసురిసగోత్రాయ  బ్రహ్మణాయేదం  పఞ్చవింశతితత్త్వానాం
జ్ఞానముక్తవాన్  ।యస్య జ్ఞానాద్దుఃఖక్షయో   భవతి ।
పఞ్చవింశతితత్వజ్ఞో యత్ర తత్రాశ్రమే   వసేత్ ।
జటీ ముణ్డీ శిఖీ వాపి ముచ్యతే నాత్ర సంశయః ॥
తదిదమాహుః ।దుఃఖత్రయాభిఘాతాజ్జిజ్ఞాసేతి    । తత్ర
దుఃఖత్రయం -ఆధ్యాత్మికం ఆధిభౌతికం ఆధిదైవికం  చేతి ।
తత్రాధ్యాత్మికం  ద్వివిధం -శారీరం మానసం చేతి । శారీరం
వాతపిత్తశ్లేష్మవిపర్య్యయకృతం  జ్వరాతీసారాది ।మానసం
ప్రియవియోగాప్రియసంయోగాది   । ఆధిభౌతికం చతుర్విధం -భూతగ్రామనిమిత్తం
మనుష్యపశుమృగపక్షిసరీసృపదంశమశకయూకామత్కుణమత్స్యమకరగ్రాహస్థావరేభ్యో 

జరాయుజాణ్డజస్వేదజోద్భిజ్జేభ్యః   సకాశాదుపజాయతే । ఆధిదైవికం  -

దేవానామిదం దైవికమ్  । దివః ప్రభవతీతి  వా దైవం  తదధికృత్య
యదుపజాయతే శీతోష్ణవాతవర్షాశనిపాతాదికమ్   । ఏవం యథా
దుఃఖత్రయాభిజ్ఞాతాజ్జిజ్ఞాసా     కార్య్యా క్వ । తదభిఘాతకే హేతౌ । తస్య
దుఃఖత్రయస్య  అభిఘాతకోయోఽసౌ హేతుస్తత్రేతి  । దృష్టే సాపార్థా
చేత్ । దృష్టే హేతౌ దుఃఖత్రయాభిఘాతకే  సా జిజ్ఞాసాఽపార్థా
చేద్యది । తత్రాధ్యాత్మికస్య  ద్వివిధస్యాపి ఆయుర్వేదశాస్త్రక్రియయా 
ప్రియసమాగమాప్రియపరిహారకటుతిక్తకషాయాదిక్వాథాదిభిర్దృష్ట    ఏవ
ఆధ్యాత్మికోపాయః । ఆధిభౌతికస్య రక్షాదినాఽభిఘాతో దృష్టః  ।
దృష్టే సాఽపార్థా చేదేవం మన్యసే । న । ఏకాన్త్యాత్యన్తతోఽభావాత్  ।యత
ఏకాన్తతోఽవశ్యం అత్యన్తతో నిత్యం దృష్టేన  హేతునాఽభిఘాతో న భవతి
తస్మాదన్యత్ర ఏకాన్తాత్యన్తాభిఘాతకే హేతౌ జిజ్ఞాసా  వివిదిషా కార్యేతి ।
దృష్టవదానుశ్రవికః   స హ్యవిశుద్ధిక్షయాతిశయయుక్తః  ।
తద్విపరీతః శ్రేయాన్  వ్యక్తావ్యక్తజ్ఞవిజ్ఞానాత్    ॥౨॥
గౌడపాదభాష్య
యది దృష్టాన్యత్ర  జిజ్ఞాసా  కార్య్యా తతోఽపి నైవ  యత ఆనుశ్రవికో
హేతుర్దుఃఖత్రయాభిఘాతకః   । అనుశ్రవతీత్యనుశ్రవస్తత్రభవః     ఆనుశ్రవికః
స చ ఆగమాత్సిద్ధః  ।యథా
అపామ సోమమమృతా అభూమాగన్మ జ్యోతిరవిదామ దేవాన్ ।
కిన్నూనమస్మాన్ కృణవదరాతిః కిము ధూర్త్తిరమృతమర్త్యస్య ॥
కదాచిదిన్ద్రాదీనాం  దేవానాం కల్ప ఆసీత్ । కథం వయమమృతా అభూమేతి
విచార్య్యాముం యస్మాద్వయమపామ సోమం పీతవన్తః సోమం తస్మాదమృతా అభూమ
అమరాభూతవన్త ఇత్యర్థః  కించ అగన్మ జ్యోతిః గతవతో లబ్ధవతో  జ్యోతిః
స్వర్గమితి  । అవిదామ దేవాన్ దివ్యాన్ విదితవన్తః । ఏవం చ కిన్నూనమస్మాన్
కృణవదరాతిః నూనం నిశ్చితం కిం అరాతిః శత్రురస్మాన్  కృణవత్ కర్త్తేతి
కిము ధూర్త్తిరమృతమర్త్యస్య ధూర్త్తిర్జరా  హింసా వా కిం కరిష్యతి
అమృతమర్త్యస్య । అన్యచ్చ శ్రూయతే  ఆత్యన్తికం ఫలం పశువధేన ।
సర్వంల్లోకాఞ్జయతి   మృత్యుం తరతి పాప్మానం తరతి బ్రహ్మహత్యాం  తరతియో
యోఽశ్వమేధేన యజత ఇతి । ఏకాన్తాత్యన్తికే  ఏవ వేదోక్తే అపార్థేఽవజిజ్ఞాసా 
ఇతి న । ఉచ్యతే । దృష్టవదానుశ్రవిక   ఇతి దృష్టేన  తుల్యో దృష్టవత్  ।

కోఽసౌ ఆనుశ్రవికః  కస్మాత్స యస్మాదవిశుద్ధిక్షయాతిశయయుక్తః  ।
అవిశుద్ధియుక్తః  పశుఘాతాత్ తథా చోక్తమ్ ।
షట్ శతాని నియుజ్యన్తే పశునాం మధ్యమేఽహని ।
అశ్వమేధస్య వచనాదూనాని పశుహిస్త్రిభిః  ॥
యద్యపి శ్రుతిస్మృతివిహితో  ధర్మస్తథాపి మిశ్రీభావాదవిశుద్ధియుక్త   ఇతి ।
యథా
బహూనీన్ద్రసహస్రాణి   దేవానాం చ యుగేయుగే ।
కాలేన సమతీతాని కాలో హి దురతిక్రమః  ॥
ఏవమిన్ద్రాదినాశాత్క్షయయుక్తః   । తథాఽతిశయో విశేషస్తేన యుక్తః ।
విశేషగుణాదర్శనాదితరస్య దుఃఖం స్యాదితి । ఏవమానుశ్రవికోఽపి
హేతుర్దృష్టవత్   । కస్తర్హి శ్రేయానితి  చేత్ । ఉచ్యతే । తద్విపరీతః
శ్రేయాన్  తాభ్యాం దృష్టానుశ్రవికాభ్యాం   విపరీతః శ్రేయాన్  ప్రశస్యతర  ఇతి ।
అవిశుద్ధిక్షయాతిశయాయుక్తత్వాత్  । స కథమిత్యాహ । వ్యక్తావ్యక్తజ్ఞవిజ్ఞానాత్  
తత్ర వ్యక్తం  మహదాదిబుద్ధిరహంకారః  పఞ్చ తన్మాత్రాణి  ఏకాదశేన్ద్రియాణి
పఞ్చమహాభూతాని । అవ్యక్తం  ప్రధానమ్  । జ్ఞః  పురుషః । ఏవమేతాని
పఞ్చవింశతితత్త్వాని వ్యక్తావ్యక్తజ్ఞాని   కథ్యన్తే  ఏతద్విజ్ఞానాచ్ఛ్రేయ
ఇత్యుక్తం చ పఞ్చవింశతితత్త్వజ్ఞ ఇతి । అథ వ్యక్తావ్యక్తజ్ఞానాం   కో
విశేష ఇత్యుచ్యతే ।
మూలప్రకృతిరవికృతిర్మహదాద్యాః  ప్రకృతివికృతయః  సప్త ।
షోడశకస్తు వికారో న ప్రకృతిర్న  వికృతిః పురుషః ॥ ౩॥
గౌడపాదభాష్య
మూలప్రకృతిః  ప్రధానమ్  । ప్రకృతివికృతిసప్తకస్య  మూలభూతత్వాత్ ।మూలం
చ సా ప్రకృతిశ్చ  మూలప్రకృతిరవికృతిః  । అన్యస్మాన్నోత్పద్యతే తేన
ప్రకృతిః  కస్యచిద్వికారో న భవతి ।మహదాద్యాః ప్రకృతివికృతయః
సప్త ।మహాభూతాదితి బుద్ధిః  బుద్ధ్యాద్యాః  సప్త బుద్ధి ౧ అహంకారః
౨ పఞ్చతన్మాత్రాణి  ౫ ఏతాని సప్తప్రకృతివికృతయః  । తద్యథా ।
ప్రధానాద్బుద్ధిరుత్పద్యతే   తేన వికృతిః ప్రధానస్య  వికార ఇతి
సైవాహంకారముత్పాదయతి  అతః ప్రకృతిః  । అహంకారోఽపి బుద్ధేరుత్పద్యత
ఇతి వికృతిః స చ పఞ్చతన్మాత్రాణ్యుత్పాదయతీతి  ప్రకృతిః  । తత్ర
శబ్దతన్మాత్రమహంకారాదుత్పద్యత   ఇతి వికృతిస్తస్మాదాకాశముత్పద్యత ఇతి

ప్రకృతిః  । తథా స్పర్శతన్మాత్రమహంకారాదుత్పద్యత  ఇతి వికృతిస్తదేవం
వాయుముత్పాదయతీతి ప్రకృతిః  । గన్ధతన్మాత్రమహంకారాదుత్పద్యత 
ఇతి వికృతిస్తదేవం పృథివీముత్పాదయతీతి ప్రకృతిః  ।
రూపతన్మాత్రమహంకారాదుత్పద్యత  ఇతి వికృతిస్తదేవం తేజ ఉత్పాదయతీతి
ప్రకృతిః  । రసతన్మాత్రమహంకారాదుత్పద్యత  ఇతి వికృతిస్తదేవం ఆప
ఉత్పాదయతీతి ప్రకృతిః  । ఏవం మహదాద్యాః సప్త ప్రకృతయో  వికృతయశ్చ ।
షోడశకశ్చ వికారః పఞ్చబుద్ధీన్ద్రియాణి   పఞ్చకర్మేన్ద్రియాణి  ఏకాదశం
మనః పఞ్చమహాభూతాని ఏష షోడశకో గణో వికృతిరేవ । వికారో వికృతిః ।
న ప్రకృతిర్న  వికృతిః పురుషః । ఏవమేషాం వ్యక్తావ్యక్తజ్ఞానాం   త్రయాణాం
పదార్థానాం  కైః  కియద్భిః ప్రమాణైః   కేన కస్య వా ప్రమాణేన  సిద్ధిర్భవతి  ।
ఇహ లోకే ప్రమేయవస్తు  ప్రమాణేన  సాధ్యతే యథా ప్రస్థాదిభిర్వ్రీహయస్తులయా 
చన్దనాది  । తస్మాత్ ప్రమాణమభిధేయమ్  ।
దృష్టమనుమానమాప్తవచనం  చ సర్వప్రమాణసిద్ధత్వాత్   ।
త్రివిధం  ప్రమాణమిష్టం   ప్రమేయసిద్ధిః   ప్రమాణాద్ధి  ॥ ౪॥
గౌడపాదభాష్య
దృష్టం  యథా శ్రోత్రం   త్వక్ చక్షుర్జిహ్వా  ఘ్రాణమితి  పఞ్చబుద్ధీన్ద్రియాణి 
శబ్దస్పర్శరూపరసగన్ధా  ఏషాం పఞ్చానాం పఞ్చైవ  విషయాయథాసంఖ్యం
శబ్దం  శ్రోత్రం   త్వక్ స్పర్శం చక్షూ రూపం జిహ్వా రసం ఘ్రాణం  గన్ధమితి  ।
ఏతద్దృష్టమిత్యుచ్యతే   ప్రమాణమ్  । ప్రత్యక్షేణానుమానేన  వయోఽర్థో న
గృహ్యతే స ఆప్తవచనాద్గ్రాహ్యః  ।యథేన్ద్రోః  దేవరాజః ఉత్తరాః కురవః
స్వర్గేఽప్సరస  ఇత్యాది । ప్రత్యక్షానుమానాగ్రాహ్యమథాప్తవచనాద్గృహ్యతే    ।
అపి చోక్తమ్ ।
ఆగమో హ్యాప్తవచనమాప్తం దోషక్షయాద్విదుః ।
క్షీణదోషోఽనృతం వాక్యం న బ్రూయాద్ధేత్వసమ్భవాత్   ॥
స్వకర్మణ్యభియుక్తో యః సఙ్గద్వేషవివర్జితః   ।
పూజితస్తద్విధైర్నిత్యమాప్తో  జ్ఞేయః  స తాదృశః ॥
ఏతేషు ప్రమాణేషు  సర్వప్రమాణాని  సిద్ధాని  భవన్తి । షట్ ప్రమాణాని  జైమినిః  ।
అథ కాని తాన్యప్రమాణాని  । అర్థాపత్తిః  సమ్భవః అభావః ప్రతిభా  ఐతిహ్యం
ఉపమానం చేతి షట్ ప్రమాణాని  । తత్రార్థాపత్తిర్ద్వివిధా     దృష్టా శ్రుతా  చ ।

తత్ర దృష్టా । ఏకస్మిన్ పక్షే ఆత్మభావో గృహీతశ్చేదన్యస్మిన్నప్యాత్మభావో
గృహ్యత ఏవ । శ్రుతా  యథా । దివా దేవదత్తో న భుఙ్క్తే అథ చ
పీనో దృశ్యతే అతోఽవగమ్యతే రాత్రౌ భుఙ్క్త ఇతి । సమ్భవో యథా ।
ప్రస్థ  ఇత్యుక్తే  చత్వారః కుడవాః సమ్భావ్యన్తే । అభావో నామ ।
ప్రాగితరేతరాత్యన్తసర్వాభావలక్షణః  ।ప్రాగభావో  యథా దేవదత్తః
కౌమారయౌవనాదిషు । ఇతరేతరాభావః పటే ఘటాభావః । అత్యన్తాభావః
ఖరవిషాణవన్ధ్యాసుతఖపుష్పవదితి  । సర్వాభావః ప్రధ్వంసాభావో
దగ్ధపటవదితి  ।యథా శుష్కధాన్యదర్శనద్వృష్టేరభావోఽవగమ్యతే  ।
ఏవమభావోఽనేకధా । ప్రతిభా  యథా । దక్షిణేన విన్ధ్యస్య  సహ్యస్య చ
యదుత్తరమ్ । పృథివ్యామాసముద్రాయాం  స ప్రదేశో  మనోరమః । ఏవముక్తే తస్మిన్
ప్రదేశే  శోభనాః గుణాః సన్తీతి ప్రతిభోత్పద్యతే  ప్రతిభాన్వాససంజ్ఞానమితి   ।
ఐతిహ్యం యథా । బ్రవీతి  లోకో యథాత్ర వటే యక్షిణీ ప్రవసతీత్యేవ
ఐతిహ్యమ్ । ఉపమానం యథా ।గౌరివ గవయః సముద్ర ఇవ తడాగమ్ ।
ఏతాని షట్ ప్రమాణాని  త్రిషు  దృష్టాదిష్వన్తర్భూతాని  । తత్రానుమానే
తావదర్థాపత్తిరన్తర్భూతా   । సమ్భవాభావప్రతిభైతిహ్యోపమాశ్చాప్తవచనే   ।
తస్మాత్త్రిష్వేవ  సర్వప్రమాణసిద్ధత్వాత్   త్రివిధం  ప్రమాణమిష్టం   తదాహ
తేన త్రివిధేన  ప్రమాణేన  ప్రమాణసిద్ధిర్భవతీతిత   వాక్యశేషః ।
ప్రమేయసిద్ధిః   ప్రమాణాద్ధి  । ప్రమేయం  ప్రధానం  బుద్ధిరహంకారః
పఞ్చతన్మాత్రాణి  ఏకాదశేన్ద్రియాణి  పఞ్చమహాభూతాని పురుష ఇతి ఏతాని
పఞ్చవింశతితత్త్వాని వ్యక్తావ్యక్తజ్ఞాన్యుచ్యన్తే    । తత్ర కిఞ్చిత్
ప్రత్యక్షేణ  సాధ్యం కిఞ్చిదనుమానేన కిఞ్చిదాగమేనేతి త్రివిధం
ప్రమాణముక్తం  తస్య కిం లక్షణమేతదాహ ।
ప్రతివిషయాధ్యవసాయో  దృష్టం  త్రివిధమనుమానమాఖ్యాతమ్  ।
తల్లిఙ్గలిఙ్గిపూర్వకమాప్తశ్రుతిరాప్తవచనం     తు ॥ ౫॥
గౌడపాదభాష్య
ప్రతివిషయేషు  శ్రోత్రాదినాం   శబ్దాదివిషయేషు  అధ్యవసాయో దృష్టం
ప్రత్యక్షమిత్యర్థః   । త్రివిధమనుమానమాఖ్యాతం  శేషవత్ పూర్వవత్ సామాన్యతో
దృష్టం  చేతి ।పూర్వమస్యాస్తీతి పూర్వవద్ యథా మేఘోన్నత్యా వృష్టిం
సాధయతి పూర్వవృష్టిత్వాత్  । శేషవద్యథా సముద్రాదేకం  జలపలం
లవణమాసాద్య శేషస్యాప్యస్తి లవణభావ ఇతి ।సామాన్యతో దృష్టమ్  ।

దేశాన్తరాద్దేశాన్తరం  ప్రాప్తం   దృష్టమ్  । గతిమచ్చన్ద్రతారకం  చైత్రవత్   ।
యథా చైత్రనామానం   దేశాన్తరాద్దేశాన్తరం  ప్రాప్తమవలోక్య   గతిమానయామీతి
తద్వచ్చన్ద్రతారకమితి  తథా పుష్పితామ్రదర్శనాదన్యత్రపుష్పితామ్రా   ఇతి
సామాన్యతో దృష్టేన  సాధయతి । ఏతత్సామాన్యదృష్టమ్  ।
కిఞ్చ తల్లిఙ్గలిఙ్గిపూర్వకమితి    తదనుమానం లిఙ్గపూర్వకం  యత్ర
లిఙ్గేన  లిఙ్గీ అనుమీయతే యథా దణ్డేన  యతిః । లిఙ్గిపూర్వకం  చ యత్ర
లిఙ్గినా  లిఙ్గమనుమీయతే  యథా దృష్ట్వా  యతిమస్యేదం త్రిదణ్డమితి   ।
ఆప్తశ్రుతిరాప్తవచనం  చ । ఆప్తా ఆచార్య్యా బ్రహ్మాదయః  । శ్రుతిర్వేదః  ।
ఆప్తశ్చ శ్రుతిశ్చ  ఆప్తశ్రుతీ  తదుక్తమాప్తవచనమితి । ఏవం త్రివిధం
ప్రమాణముక్తం  తత్ర కేన ప్రమాణేన  కిం సాధ్యముచ్యతే ।
సామాన్యతస్తు దృష్టాదతీన్ద్రియాణాం   ప్రసిద్ధిరనుమానాత్   ।
తస్మాదపి చాసిద్ధం  పరోక్షమాప్తాగమాత్సిద్ధమ్  ॥౬॥
గౌడపాదభాష్య
సామాన్యతో దృష్టాదనుమానాదతీన్ద్రియాణమిన్ద్రియాణ్యతీత్యవర్త్తమానానాం  
సిద్ధిః  ప్రధానపురుషావతీన్ద్రియౌ   సామాన్యతో దృష్టేనానుమానేన  సాధ్యేతే
యస్మాన్మహదాదిలిఙ్గం  త్రిగుణమ్  ।యస్యేదం త్రిగుణం  కార్యం తత్ప్రధానమితి ।
యతశ్చాతేనం చేతనమివాభాతి అతోఽన్యోఽధిష్ఠాతా  పురుష ఇతి । వ్యక్తం
ప్రత్యక్షసాధ్యమ్  । తస్మాదపి చాసిద్ధం  పరోక్షమాప్తాగమాత్ సిద్ధం  యథేన్ద్రో
దేవరాజః ఉత్తరాః కురవః స్వర్గేఽప్సరస  ఇతి పరోక్షమాప్తవచనాత్ సిద్ధమ్  ।
అత్ర కశ్చిదాహ ప్రధానః  పురుషో వా నోపలభ్యతే యశ్చ నోపలభ్యతే లోకే
తన్నాస్తి తస్మాత్తావపి న స్తః ।యథా ద్వితీయం శిరస్తృతీయో బాహురితి ।
తదుచ్యతే । అత్ర సతామప్యర్థానామష్టధోపలబ్ధిర్న    భవతి తద్యథా ।
అతిదూరాత్సామీప్యాదిన్ద్రియఘాతాన్మనోఽనవస్థానాత్   ।
సౌక్ష్మ్యాద్వ్యవధానాదభిభవాత్సమానాభిహారాచ్చ ॥ ౭॥
గౌడపాదభాష్య
ఇహ సతామప్యర్థానామతిదూరాదనుపలబ్ధిర్దృష్టా    ।యథా దేశాన్తరస్థానాం
చైత్రమైత్రవిష్ణుమిత్రాణామ్       ।సామీప్యాద్యథా చక్షుషోఽఞ్జనానుపలబ్ధిః   ।
ఇన్ద్రియాభిఘాతాద్యథా  బధిరాన్ధయోః  శబ్దరూపానుపలబ్ధిః   ।
మనోఽనవస్థానాద్యథా  వ్యగ్రచిత్తః   సమ్యక్కథితమపి నావధారయతి ।
సౌక్ష్మ్యాద్యథా ధూమోష్మజలనీహారపరమాణవో గగనగతా

నోపలభ్యన్తే । వ్యవధానాద్యథా కుడ్యేన పిహితం వస్తు నోపలభ్యతే ।
అభిభవాద్యథా సూర్యతేజసాభిభూతా గ్రహనక్షత్రతారకాదయో 
నోపలభ్యన్తే । సమానాభిహారాద్యథా ముద్గరాశౌ  ముద్గః  క్షిప్తః
కువలయామలకమధ్యే కువలయామలకే క్షిప్తే కపోతమధ్యే కపోతో
నోపలభ్యతే సనానద్రవ్యమధ్యాహృతత్వాత్  । ఏవమష్టధానుపలబ్ధిః 
సతామర్థానామిహ  దృష్టా । ఏవం చాస్తి కిమభ్యుపగమ్యతే
ప్రధానపురుషయోరప్యేతయోర్వానుపలబ్ధిః   కేన హేతునా కేన
చోపలబ్ధిస్తదుచ్యతే   ।
సౌక్ష్మ్యాత్తదనుపలబ్ధిర్నాభావాత్కార్యతస్తదుపలబ్ధిః   ।
మహదాది తచ్చ కార్యం ప్రకృతివిరూపం  స్వరూపం చ ॥౮॥
గౌడపాదభాష్య
సౌక్ష్మ్యాత్తదనుపలబ్ధిః  ప్రధానస్యేత్యర్థః   । ప్రధానం
సౌక్ష్మ్యాన్నోపలభ్యతే యథాకాశే ధూమోష్మజలనీహారపరమాణవః సన్తోఽపి
నోపలభ్యన్తే । కథం తర్హి తదుపలబ్ధిః  । కార్యతస్తదుపలబ్ధిః  ।
కార్యణ దృష్ట్వా  కారణమనుమీయతే । అస్తి ప్రధానం  కారణం
యస్యేదం కార్యమ్ ।బుద్ధిరహంకారపఞ్చతన్మాత్రాణి   ఏకాదశేన్ద్రియాణి
పఞ్చమహాభూతాని ఏవ తత్కార్యమ్ । తచ్చ కార్యం ప్రకృతివిరూపమ్  ।
ప్రకృతిః  ప్రధానం  తస్య విరూపం ప్రకృతేరసదృశం  స్వరూపం చ
సమానరూపం చ తథా లోకేఽపి పితుస్తుల్య ఏవ పుత్రో భవత్యతుల్యశ్చ ।
యేన హేతునా తుల్యమతుల్యం తదుపరిష్టాద్వక్ష్యామః  ।యదిదం మహదాదికార్యం
తత్కిం ప్రధానే  సదుతాదహోస్విదసదాచార్యవిప్రతిపత్తేరయం  సంశయః ।
యతోఽత్ర సాంఖ్యదర్శనే సత్కార్యం బౌద్ధాదీనామసత్కార్యమ్  ।యది సదసన్న
భవత్యసత్సన్న భవతీతి విప్రతిషేధస్తత్రాహ   ।
అసదకరణాదుపాదానగ్రహణాత్సర్వసమ్భవాభావాత్  ।
శక్తస్య  శక్యకరణాత్కారణభావాచ్చ సత్కార్యమ్ ॥౯॥
గౌడపాదభాష్య
అసదకరణాన్న సదసతోఽకరణం తస్మాత్సత్కార్యం ఇహలోకేఽసత్కరణం నాస్తి
యథా సికతాభ్యస్తైలోత్పత్తిస్తస్మాత్సతః   కరణాదస్తి ప్రాగు (త్ప)ప్తేః ।
ప్రధానే  వ్యక్తమతః  సత్కార్యమ్ । కిం చాన్యదుపాదానగ్రహణాదుపాదానం  కారణం

తస్య గ్రహణాదిహలోకే యోయేనార్థీ స తదుపాదానగ్రహణం  కరోతి దధ్యర్థీ
క్షీరస్య న తు జలస్య తస్మాత్ సత్కార్యమ్ । ఇతశ్చ సర్వసమ్భవాభావాత్
సర్వస్య సర్వత్రసమ్భవో  నాస్తి యథా సువర్ణస్య  రజతాదౌ తృణపాంశుసికతాసు
తస్మాత్ సర్వసమ్భవాభావాత్ సత్కార్యమ్ । ఇతశచ శక్తస్య శక్యకరణాత్ । ఇహ
కులాలః శక్తో మృద్దణ్డచక్రచీవరరజ్జునీరాదికరణోపకరణం     వా శక్యమేవ
ఘటాం మృత్పిణ్డాదుత్పాదయతి  తస్మాత్ సత్కార్యమ్ । ఇతశ్చ కారణభావాచ్చ
సత్కార్యమ్ । కారణం యల్లక్షణం  తల్లక్షణమేవ  కార్యమేవ యథా యవేభ్యోఽపి
యవాః వ్రీహీభ్యో  వ్రీహయః  యదాఽసత్కార్యం స్యాత్తతః కోద్రవేభ్యః  శాలయః
స్యుర్న చ సన్తీతి తస్మాత్ సత్కార్యమ్ । ఏవం పఞ్చభిర్హేతుభిః  ప్రధానే
మహదాదిలిఙ్గమస్తి  తస్మాత్సత ఉత్పత్తిర్నాసత ఇతి । ప్రకృతివిరూపం  సరూపం
చ యదుక్తం కథమిత్యుచ్యతే ।
హేతుమదనిత్యమవ్యాపి సక్రియమనేకమాశ్రితం   లిఙ్గమ్  ।
సావయవం పరతన్త్రం  వ్యక్తం  విపరీతమవ్యక్తమ్ ॥ ౧౦॥
గౌడపాదభాష్య
వ్యక్తం  మహదాదికార్య్యం హేతుమదితి హేతురస్యాస్తి హేతుమత్ । ఉపాదానం
హేతుః కారణం నిమిత్తమితి పర్యాయాః । వ్యక్తస్య  ప్రధానం  హేతురస్తి
అతో హేతుమద్వ్యక్తం  భూతపర్య్యన్తం హేతుమద్బుద్ధిమత్త్వం  ప్రధానేన
హేతుమానహంకారో బుద్ధ్యా  పఞ్చతన్మాత్రాణి  ఏకాదశేన్ద్రియాణి  హేతుమన్త్యహంకారేణ
।
ఆకాశం శబ్దతన్మాత్రేణ   హేతుమత్ ।వాయుః స్పర్శతన్మాత్రేణ  హేతుమాన్ ।
తేజో రూపతన్మాత్రేణ  హేతుమత్ । ఆపో రసతన్మాత్రేణ  హేతుమత్యః । పృథివీ
గన్ధతన్మాత్రేన   హేతుమతీ । ఏవం భూతపర్య్యన్తం వ్యక్తం  హేతుమత్ । కిం
చాన్యదనిత్యం యస్మాదన్యస్మాదుత్పద్యతే యథా మృత్పిణ్డాదుత్పద్యతే  ఘటః స
చానిత్యః । కిం చావ్యాప్యసర్వగమిత్యర్థః  యథా ప్రధానపురుషౌ  సర్వగతౌ
నైవ  వ్యక్తమ్  । కించాన్యత్ సక్రియం  సంసారకాలే సంసరతి త్రయోదశవిధేన
కరణేన సంయుక్తం సూక్ష్మం శరీరమాశ్రిత్య  సంసరతి తస్మాత్ సక్రియమ్  ।
కించాన్యదనేకం బుద్ధిరహంకారః  పఞ్చతన్మాత్రాన్యేకాదశేన్ద్రియాణి   చ
పఞ్చమహాభూతాని పఞ్చతన్మాత్రాశ్రితాని   । కించ లిఙ్గం  లయయుక్తం
లయకాలే పఞ్చమహాభూతాని తన్మాత్రేషు  లీయన్తే తాన్యేకాదశేన్ద్రియైః 
సహాహంకారే స చ బుద్ధౌ సా చ ప్రధానే  లయంయాతీతి । తథా సావయవం

అవయవాః శబ్దస్పర్శరసరూపగన్ధాః   తైః  సహ । కించ పరతన్త్రం
నాత్మనః ప్రభవతి  యథా ప్రధానతన్త్రా  బుద్ధిః  బుద్ధితన్త్రోఽహంకారః 
అహంకారతన్త్రాణి  తన్మాత్రాణీన్ద్రియాణి   చ తన్మాత్రతన్త్రాణి   పఞ్చమహాభూతాని
చ । ఏవం పరతన్త్రం  పరాయత్తం వ్యాఖ్యాతం వ్యక్తమ్  । అథోఽవ్యక్తం
వ్యాఖ్యామః । విపరీతమవ్యక్తమ్ । ఏతైరేవ  గుణైర్యథోక్తైర్విపరీతమవ్యక్తం 
హేతుమద్వ్యక్తముక్తమ్  । నహి ప్రధానాత్  పరం కిఞ్చిదస్తి యతః
ప్రధానస్యానుత్పత్తిః  తస్మాదహేతుమదవ్యక్తమ్ । తథానిత్యం చ వ్యక్తం
నిత్యమవ్యక్తమనుత్పాద్యత్వాత్  నహి భూతాని కుతశ్చిదుత్పద్యన్తేతి ప్రధానమ్  ।
కిం చావ్యాపి వ్యక్తం  వ్యాపి ప్రధానం  కార్య్యం స్యాత్ । తథా వ్యక్తం
లిఙ్గమలిఙ్గమవ్యక్తం    నిత్యత్వాన్మహదాది లిఙ్గం  ప్రలయకాలే  పరస్పరం
ప్రలీయతే  నైవం  ప్రధానం  తస్మాదలిఙ్గం  ప్రధానమ్  । తథా సావయవం
వ్యక్తం  నిరవయవమవ్యక్తం నహి శబ్దస్పర్శరసరూపగన్ధాః   ప్రధానే
సన్తి । తథా పరతన్త్రం  వ్యక్తం  స్వతన్త్రమవ్యక్తం   ప్రభవత్యాత్మనః  ।
ఏవం వ్యక్తావ్యక్తయోర్వైధర్మ్యముక్తం   సాధర్మ్యముచ్యతే యదుక్తం సరూపం చ ।
త్రిగుణమవివేకి  విషయః సామాన్యమచేతనం ప్రసవధర్మి  ।
వ్యక్తం  తథా ప్రధానం  తద్విపరీతస్తథా చ పుమాన్ ॥ ౧౧॥
గౌడపాదభాష్య
త్రిగుణం  వ్యక్తం  సత్త్వరజస్తమాంసి త్రయో  గుణా యస్యేతి । అవివేకి వ్యక్తం
న వివేకోఽస్యాస్తీతి । ఇదం వ్యక్తమిమే  గుణా ఇతి న వివేకకర్త్తుం యాతి అయం
గౌరయమశ్వ ఇతి యథా యే గుణాస్తద్వ్యక్తం  యద్వ్యక్తం  తే చ గుణా ఇతి ।
తథా విషయో వ్యక్తం భోజ్యమిత్యర్థః  సర్వపురుషాణాం విషయభూతత్వాత్ ।
తథా సామాన్యం వ్యక్తం  మూల్యదాసీవత్ సర్వసాధారణత్వాత్ । అచేతనం
వ్యక్తం  సుఖదుఃఖమోహాన్న చేతయతీత్యర్థః  । తథా ప్రసవధర్మి
వ్యక్తం  తద్యథా బుద్ధేరహంకారః  ప్రసూయతే  తస్మాత్ పఞ్చతన్మాత్రాణి
ఏకాదశేన్ద్రియాణి  చ ప్రసూయన్తే  తన్మాత్రేభ్యః  పఞ్చమహాభూతాని ।
ఏవమేతే వ్యక్తధర్మాః  ప్రసవధర్మాన్తా  ఉక్తా ఏవమేభిరవ్యక్తం  సరూపం
యథా వ్యక్తం తథా ప్రధానమితి  । తత్ర త్రిగుణం  వ్యక్తమవ్యక్తమపి 
త్రిగుణం  యస్యైతన్మహదాది  కార్యం త్రిగుణమ్  । ఇహ యదాత్మకం కారణం
తదాత్మకం కార్యమితి యథా కృష్ణతన్తుకృతః  కృష్ణ ఏవ పటో భవతి ।
తథావివేకి వ్యక్తం  ప్రధానమపి  గుణైర్న  భిద్యతే అన్యే గుణా అన్యత్ ప్రధానమేవ

వివక్తుం న యాతి తదవివేకి ప్రధానమ్  । తథా విషయో వ్యక్తం ప్రధానమపి
సర్వపురుషవిషయభూతత్వాద్విషయ ఇతి । తథా సామాన్యం వ్యక్తం  ప్రధానమపి
సర్వసాధారణత్వాత్ । తథాఽచేతనం వ్యక్తం  ప్రధానమపి  సుఖదుఃఖమోహాన్న
చేతయతీతి కథమనుమీయత ఇహ హ్యచేతనాన్మృత్పిణ్డాదచేతనో  ఘటా
ఉత్పద్యతే । ఏవం ప్రధానమపి  వ్యాఖ్యాతమ్ । ఇదానీం తద్విపరీతస్తథా
పుమానిత్యేతద్వ్యాఖ్యాయతే । సద్విపరీతస్తాభ్యాం వ్యక్తావ్యక్తాభ్యాం విపరీతః పుమాన్ ।
తద్యథా త్రిగుణం  వ్యక్తమవ్యక్తం   చాగుణః పురుషః । అవివేకి వ్యక్తమవ్యక్తం 
చ వివేకీ పురుషః । తథా విషయో వ్యక్తమవ్యక్తం  చావిషయః పురుషః ।
తథా సామాన్యం వ్యక్తమవ్యక్తం   చాసామాన్యః పురుషః । అచేతనం వ్యక్తమవ్యక్తం 
చ చేతనః పురుషః సుఖదుఃఖమోహాంశ్చేతయతి సంజానీతే తస్మాచ్చేతనః
పురుష ఇతి । ప్రసవధర్మి  వ్యక్తం  ప్రధానం  చాప్రసవధర్మీ  పురుషో నహి
కిఞ్చిత్ పురుషాత్ ప్రసూయతే  । తస్మాదుక్తం తద్విపరీతః పుమానితి । తదుక్తం
తథా చ పుమానితి । తత్ పూర్వస్యామార్యాయాం ప్రధానమహేతుమద్యథా  వ్యాఖ్యాతం
తథా చ పుమాన్ తద్యథా హేతుమదననిత్యమిత్యాది వ్యక్తం  తద్విపరీతమవ్యక్తం
తత్ర హేతుమద్వ్యక్తమహేతుమత్  ప్రధానం  తథా చ పుమానహేతుమాననుత్పాద్యత్వాత్ ।
అనిత్యం వ్యక్తం  నిత్యం ప్రధానం  తథా చ నిత్యః పుమాన్ । అక్రియః
సర్వగతత్వాదేవ । అనేకం వ్యక్తమేకమవ్యక్తం   తథా పుమాన్యప్యేకః ।
ఆశ్రితం  వ్యక్తమనాశ్రితమవ్యక్తం    తథా చ పుమాననాశ్రితః  । లిఙ్గం
వ్యక్తమలిఙ్గం   ప్రధానం  తథా చ పుమానప్యలిఙ్గః  । న క్వచిల్లీయత
ఇతి ।సావయవం వ్యక్తం  నిరవయవమవ్యక్తం తథా చ పుమాన్ నిరవయవః ।
నహి పురుషే శబ్దాదయోఽవయవాః  సన్తి । కించ పరతన్త్రం  వ్యక్తం
స్వతన్త్రమవ్యక్తం   తథా చ పుమానపి స్వతన్త్రః  । ఆత్మనః ప్రభవతీత్యర్థః   ।
ఏవమేతదవ్యక్తపురుషయోః సాధర్మ్యం వ్యాఖ్యాతం పూర్వస్యామార్యాయామ్ ।
వ్యక్తప్రధానయోః   సాధర్మ్యం పురుషస్య వైధర్మ్యం  చ త్రిగుణమవివేకీత్యాది
ప్రకృత్యార్యాయాం  వ్యాఖ్యాతమ్ । తత్ర యదుక్తం త్రిగుణమితి  వ్యక్తమవ్యక్తం 
చ తత్ కే తే గుణా ఇతి తత్ స్వరూపప్రతిపాదనాయేదమాహ  ।
ప్రీత్యప్రీతివిషాదాత్మకాః   ప్రకాశప్రవృత్తినియమార్థాః     ।
అన్యోఽన్యాభిభవాశ్రయజననమిథునవృత్తయశ్చ  గుణాః ॥ ౧౨॥
గౌడపాదభాష్య
ప్రీత్యాత్మకా  అప్రీత్యాత్మకాః  విషాదాత్మకాశ్చ గుణాః సత్త్వరజస్తమాంసీత్యర్థః  ।
తత్ర ప్రీత్యాత్మకం  సత్త్వం ప్రీతిః  సుఖం తదాత్మకమితి । అప్రీత్యాత్మకం

రజః । విషాదాత్మకం తమః । విషాదో మోహః । తథా ప్రకాశప్రవృత్తి  
నియమార్థాః  । అర్థః  శబ్దః  సామర్థ్యవాచీ  ప్రకాశార్థం   సత్త్వం
ప్రకాశసమర్థమిత్యర్థః    । ప్రవృత్త్యర్థం    రజో నియమార్థం
తమః స్థితౌ  సమర్థమిత్యర్థః   ప్రకాశక్రియాస్థితిశీలా    గుణా ఇతి ।
తథాఽన్యోన్యాభిభవాశ్రయజననమిథునవృత్తయశ్చ  । అన్యోన్యాభిభవాః
అన్యోన్యాశ్రయాః  అన్యోన్యజననాః అన్యోన్యమిథునాః అన్యోన్యవృత్తయశ్చ
తే తథోక్తాః । అన్యోన్యాభిభవా ఇతి అన్యోన్యం పరస్పరమభిభవన్తీతి
ప్రీత్యప్రీత్యాదిభిర్ధర్మైరావిర్భవన్తి     యథా యదా సత్త్వముత్కటం భవతి
తదా రజస్తమసీ అప్రీతిప్రవృత్తిధర్మేణ    యదా తమస్తదా సత్త్వరజసీ
విషాదస్థిత్యాత్మకేన  ఇతి । తథాఽన్యోన్యాశ్రయాశ్చ  ద్వ్యణుకవద్గుణాః  ।
అన్యోన్యజననాః యథా మృత్పిణ్డో ఘటం జనయతి । తథాఽన్యోన్యమిథునాశ్చ
యథా స్త్రీపుంసౌ  అన్యోన్యమిథునౌ తథా గుణాః । ఉక్తం చ ।
రజసో మిథునం సత్త్వం సత్త్వస్య మిథునం రజః ।
ఉభయోః సత్త్వరజరోర్మిథునం తమ ఉచ్యతే ॥
పరస్పరసహాయా ఇత్యర్థః  । అన్యోన్యవృత్తయశ్చ పరస్పరం వర్త్తన్తే
గుణాః గుణేషు వర్త్తన్త  ఇతి వచనాత్ ।యథా సురూపా సుశీలా స్త్రీ
సర్వసుఖహేతుః సపత్నీనాం సైవ  దుఃఖహేతుః సైవ  రాగిణాం మోహం జనయతి
ఏవ సత్వం రజస్తమసోర్వృత్తిహేతుర్యథా రాజా సదోద్యుక్తః ప్రజాపాలనే
దుష్టనిగ్రహే   శిష్టానాం  సుఖముత్పాదయతి దుష్టానాం  దుఃఖం మోహం చ ఏవం
రజస్సత్త్వతమసోర్వృత్తిం జనయతి । తథా తమః స్వరూపేణావరణాత్మకేన
సత్త్వరజసోర్వృత్తిం జనయతి యథా మేఘాః ఖమావృత్య జగతః
సుఖముత్పాదయన్తి తే వృష్ట్యా  కర్షుకాణాం  కర్షణోద్యోగం  జనయన్తి విరహిణాం
మోహమేవమన్యోన్యవృత్తయో గుణాః । కించాన్యత్ ।
సత్త్వం లఘు ప్రకాశకమిష్టముపష్టమ్భకం    చలం చ రజః ।
గురు వరణకమేవ తమః ప్రదీపవచ్చార్థతో   వృత్తిః ॥ ౧౩॥
గౌడపాదభాష్య
సత్త్వం లఘు ప్రకాశకం  చ యదా సత్త్వముత్కటం భవతి తదా లఘూన్యఙ్గాని
బుద్ధిప్రకాశశ్చ   ప్రసన్నతేన్ద్రియాణాం   భవతి । ఉపష్టమ్భకం  చలం చ
రజః ఉపష్టమ్భాతీత్యుపష్టమ్భకముద్యోతకం   యథా వృషో వృషదర్శనే
ఉత్కటముపష్టమ్భం  కరోతి ఏవ రజోవృత్తిః । తథా రజశ్చ చలం

దృష్టం  రజోవృత్తిశ్చలచిత్తో భవతి ।గురు వరణమేకమేవ
తమః యదా తమ ఉత్కటం భవతి తదా గురూణ్యఙ్గాన్యావృతానీన్ద్రియాణి 
భవన్తి స్వార్థాసమర్థాని   । అత్రాహ  యది గుణాః పరస్పరం విరుద్ధాః
స్వమతేనైవ  కమర్థం  నిష్పాదయన్తి తర్హి కథం ప్రదీపవచ్చార్థతో 
వృత్తిః ప్రదీపేన  తుల్యం ప్రదీపవదర్థతః   సాధనా వృత్తిరిష్టా యథా
ప్రదీపః  పరస్పరవిరుద్ధతైలాగ్నివర్త్తిసంయోగాదర్థప్రకాశాన్     జనయతి ఏవం
సత్త్వరజస్తమాంసి పరస్పరం విరుద్ధాన్యర్థం   నిష్పాదయన్తి । అన్తరప్రశ్నో
భవతి త్రిగుణమవివేకి  విషయ ఇత్యాది ప్రధానం  వ్యక్తం  చ వ్యాఖ్యాతం తత్ర
ప్రధానముపలభ్యమానం  మహదాది చ త్రిగుణమవివేక్యాదీతి  చ కథమవగమ్యతే
తత్రాహ  ।
అవివేక్యాదిః సిద్ధస్త్రైగుణ్యాత్తద్విపర్యయాభావాత్   ।
కారణగుణాత్మకత్వాత్కార్యస్యావ్యక్తమపి  సిద్ధమ్  ॥ ౧౪॥
గౌడపాదభాష్య
యోఽయమవివేక్యాదిర్గుణః  స త్రైగుణ్యాన్మహదాదౌఽవ్యక్తేనాయం
సిద్ధ్యతి  । అత్రోచ్యతే  తద్విపర్యయాభావాత్తస్య
విపర్యయస్తద్విపర్యయస్తస్యాభావస్తద్విపర్యయాభావస్తస్మాత్ సిద్ధమవ్యక్తమ్   ।
యథాయత్రైవ  తన్తవస్తత్రైవ   పటః । అన్యే తన్తవోఽన్యః పటో
న కుతస్తద్విపర్యయాభావాత్ । ఏవం వ్యక్తావ్యక్తసమ్పన్నో  భవతి దూరం
ప్రధానమాసన్నం  వ్యక్తం  యో వ్యక్తం పశ్యతి స ప్రధానమపి  పశ్యతి
తద్విపర్యయాభావాత్ । ఇతశ్చావ్యక్తం  సిద్ధం  కారణగుణాత్మకత్వాత్ కార్యస్య ।
లోకే యదాత్మకం కారణం తదాత్మకం కార్యమపి తథా కృష్ణేభ్యస్తన్తుభ్యః 
కృష్ణ ఏవ పటో భవతి । ఏవం మహదాదిలిఙ్గమవివేకివిషయః
సామాన్యచేతనం ప్రసవధర్మి  యదాత్మకం లిఙ్గం  తదాత్మకమవ్యక్తమపి
సిద్ధమ్  । త్రైగుణ్యాదవివేక్యాదిర్వ్యక్తే   సిద్ధస్తద్విపర్యయాభావాత్   ।
ఏవం కారణగుణాత్మకత్వాత్ కార్యస్యావ్యక్తమపి  సిద్ధమిత్యేతన్మిథ్యా  లోకే
యన్నోపలభ్యతే తన్నాస్తి ఏవం ప్రధానమప్యస్తి  కిం తు నోపలభ్యతే ।
భేదానాం పరిమాణాత్సమన్వయాచ్ఛక్తితః ప్రవృత్తేశ్చ   ।
కారణకార్యవిభాగాదవిభాగాద్వైశ్వరూప్యస్య  ॥ ౧౫॥
గౌడపాదభాష్య

12 sanskritdocuments.org



సాఙ్ఖ్యకారికా  గౌడపాదభాష్యసహితా

కారణమస్త్యవ్యక్తమితి  క్రియాకారకసమ్బన్ధః   । భేదానాం పరిమాణాలోకే యత్ర
కర్త్తాస్తి   తస్య పరిమాణం దృష్టం  యథా కులాలః పరిమితైర్మృత్పిణ్డైః 
పరిమితానేవ ఘటాన్ కరోతి ఏవం మహదపి మహదాదిలిఙ్గం  పరిమితం భేదతః
ప్రధానకార్యమేకా  బుద్ధిరేకోఽహంకారః  పఞ్చ తన్మాత్రాణి  ఏకాదశేన్ద్రియాణి
పఞ్చతన్మాత్రాణి  ఏకాదశేన్ద్రియాణి  పఞ్చమహాభూతానీత్యేవం భేదానాం
పరిమాణాదస్తి ప్రధానం  కారణం యద్వ్యక్తం  పరిమితముత్పాదయతి ।యది
ప్రధానం  న స్యాత్తదా నిఃపరిమాణమిదం వ్యక్తమపి  న స్యాత్ పరిమాణాచ్చ
భేదానామస్తి ప్రధానం  యస్మాద్వ్యక్తముత్పన్నమ్  । తథా సమన్వయాదిహ
లోకే ప్రసిద్ధిర్దృష్టా    యథా వ్రతధారిణం  బటుం దృష్ట్వా  సమన్వయతి
నూనమస్య పితరౌ బ్రాహ్మణావితి  ఏవమిదం త్రిగుణం  మహదాదిలిఙ్గం  దృష్ట్వా
సాధయామోఽస్య యత్ కారణం భవిష్యతీతి అతః సమన్వయాదస్తి ప్రధానమ్  ।
తథా శక్తితః ప్రవృత్తేశ్చ   ఇహయోయస్మిన్ శక్తః స తస్మిన్నేవార్థే
ప్రవర్త్తతే   యథా కులాలో ఘటాస్య కరణే సమర్థో ఘటమేవ కరోతి న
పటం రథం వా । తథాస్తి ప్రధానం  కారణం కుతః కారణకార్యవిభాగాత్ ।
కరోతీతి కారణమ్ । క్రియత  ఇతి కార్యమ్ । కారణస్య కార్యస్య చ విభాగో
యథా ఘటో దధిమధూదకపయసాం ధారణే సమర్థో న తథా తక్తారణం
మృత్పిణ్డః  ।మృత్పిణ్డో వా ఘటం నిష్పాదయతి న చైవం  ఘటో మృత్పిణ్డమ్  ।
ఏవం మహదాదిలిఙ్గం  దృష్ట్వానుమీయతే  । అస్తి విభక్తం తత్ కారణం యస్య
విభాగ ఇదం వ్యక్తమితి  । ఇతశ్చ అవిభాగాద్వైశ్వరూపస్య  విశ్వం జగత్ తస్య
రూపం వ్యక్తిః  । విశ్వరూపస్య భావో వైశ్వరూపం  తస్యావిభాగాదస్తి ప్రధానం
యస్మాత్రైలోక్యస్య  పఞ్చానాం పృథివ్యాదీనాం మహాభూతానాం పరస్పరం విభాగో
నాస్తి మహాభూతేష్వన్తర్భూతాస్త్రయో  లోకా ఇతి పృథివ్యాపస్తేజోవాయురాకాశమితి
ఏతాని పఞ్చమహాభూతాని ప్రలయకాలే  సృష్టిక్రమేణైవావిభాగం   యాన్తి
తన్మాత్రేషు  పరిణామిషు తన్మాత్రాణ్యేకాదశేన్ద్రియాణి   చాహంకారే అహంకారో బుద్ధౌ
బుద్ధిః  ప్రధానే  ఏవం త్రయో  లోకాః ప్రలయకాలే  ప్రకృతావవిభాగం  గచ్ఛన్తి
తస్మాదవిభాగాత్ క్షీరదధివద్వ్యక్తావ్యక్తయోరవ్యక్తం  కారణమ్ । అతశ్చ ।
కారణమస్త్యవ్యక్తం  ప్రవర్తతే   త్రిగుణతః  సముదయాచ్చ ।
పరిణామతః సలిలవత్ప్రతిప్రతిగుణాశ్రయవిశేషాత్   ॥ ౧౬॥
గౌడపాదభాష్య
అవ్యక్తం  ప్రఖ్యాతం  కారణమస్తి యస్మాన్మహదాదిలిఙ్గం  ప్రవర్త్తతే   ।

త్రిగుణతః  త్రిగుణాత్  సత్త్వరజస్తమోగుణా యస్మింస్తత్త్రిగుణం  తత్కిముక్తం భవతి
సత్త్వరజస్తమసాం సామ్యావస్థా ప్రధానమ్  । తథా సముదయాత్ యథా గంగాశ్రోతాంసి
త్రిణీ  రుద్రమూర్ద్ధని   పతితాని ఏకం స్రోతో  జనయతి ఏవం త్రిగుణమవ్యక్తమేకం
వ్యక్తం  జనయతి తథా వా తన్తవః సముదితాః పటం జనయన్తి ఏవమవ్యక్తం
గునసముదయాన్మహదాది జనయతీతి త్రిగుణతః  సముదయాచ్చ వ్యక్తం జగత్
ప్రవర్త్తతే   ।యస్మాదేకస్మాత్ ప్రధానాద్వ్యక్తం   తస్మాదేకరూపేణ భవితవ్యమ్ ।
నైష  దోషః పరిణామతః సలిలవత్ ప్రతిప్రతిగుణాశ్రయవిశేషాదేకస్మాత్  
ప్రధానాత్  త్రయో  లోకాః సముత్పన్నాస్తుల్యభావా న భవన్తి దేవాః సుఖేన యుక్తా
మనుష్యా దుఃఖేన తిర్యఞ్చో మోహేన ఏకస్మాత్ ప్రధానాత్  ప్రవృత్తం   వ్యక్తం
ప్రతిప్రతిగుణాశ్రయవిశేషాత్    పరిణమాతః సలిలవద్భవతి । ప్రతిప్రతీతి 
వీప్సా ।గుణానామాశ్రయో  గుణాశ్రయస్తద్విశేషస్తం  గుణాశ్రయవిశేషం
ప్రతినిధాయ  ప్రతిప్రతిగుణాశ్రయవిశేషం    పరిణామాత్ ప్రవర్త్తతే   వ్యక్తం
యథా ఆకాశాదేకరసం సలిలం పతితం నానారూపాత్సంశ్లేషాద్భిద్యతే
తద్రసాన్తరైరేవమేకస్మాత్   ప్రధానాత్  ప్రవృత్తాస్త్రయో   లోకా నైకస్వభావా
భవన్తి దేవేషు సత్త్వముత్కటం రజస్తమసీ ఉదాసీనే తేన తేఽత్యన్తసుఖినో
మనుష్యేషు రజ ఉత్కటం భవతి సత్త్వతమసీ ఉదాసీనే తేన తేఽత్యన్తదుఃఖినో
తిర్యక్షు తమ ఉత్కటం భవతి సత్త్వజసీ ఉదాసీనే తేన తేఽత్యన్తమూఢాః ।
ఏవమార్యాద్వయేన ప్రధానస్యాస్తిత్వమభ్యుపగమ్యతే  । ఇతశ్చోత్తరం
పురుషాస్తిత్వప్రతిపాదనార్థమాహ   ।
సఙ్ఘాతపరార్థత్వాత్త్రిగుణాదివిపర్యయాదధిష్ఠానాత్     ।
పురుషోఽస్తి భోక్తృభావాత్కైవల్యార్థప్రవృత్తేశ్చ     ॥ ౧౭॥
గౌడపాదభాష్య
యదుక్తం వ్యక్తావ్యక్తవిజ్ఞానాన్మోక్షః   ప్రాప్యత  ఇతి తత్ర
వ్యక్తాదనన్తరమవ్యక్తం  పఞ్చభిః కారణైరధిగతమవ్యక్తవత్
పురుషోఽపి సూక్ష్మస్తస్యాధునానుమితాస్తిత్వం ప్రతిక్రియతే   । అస్తి పురుషః
కస్మాత్ సంఘాతపరార్థత్వాత్  ।యోఽయం మహదాది సంఘాతః స పురుషార్థ
ఇత్యనుమీయతే అచేతనత్వాత్ పర్యఙ్గవత్  ।యథా పర్యఙ్క ప్రత్యేకం
గాత్రోత్పలకపాదవటతూలీప్రఛాదనపటోపధానసంఘతః   పరార్థో
నహి స్వార్థః  పర్యఙ్కస్య నహి కిఞ్చిదపి గాత్రోత్పలాద్యవయవానాం
పరస్పరం కృత్యమస్తి । అతోఽవగమ్యతేఽస్తి పురుషో యః పర్యఙ్కే

శేతే యస్యార్థం  పర్యఙ్కస్తత్పరార్థమిదం  శరీరం పఞ్చానాం
మహాభూతానాం సంఘాతో వర్త్తతేఽస్తి పురుషో యస్యేదం భోగ్యశరీరం
భోగ్యం మహదాదిసంఘాతరూపం సముత్పన్నమితి । ఇతశ్చాత్మాఽస్తి
త్రిగుణాదివిపర్యయాత్  యదుక్తం పూర్వస్యామార్యాయాం త్రిగునమవివేకివిషయ
ఇత్యాది ।
తస్మాద్విపర్యయాద్యేనోక్తం తద్విపరీతస్తథా పుమాన్ । అధిష్ఠానాద్యథేహ
లంఘనల్పవనధావనసమర్థైరశ్వైర్యుక్తో   రథః సారథినాఽధిష్ఠితః
ప్రవర్త్తతే   తథాత్మాఽధిష్ఠానాచ్ఛరీరమితి  । తథా చోక్తం షష్ఠితన్త్రే
పురుషాధిష్ఠితం  ప్రధానం  ప్రవర్త్తతే   । అతోఽస్త్యాత్మాభోక్తృత్వాత్ ।యథా
మధురామ్లలవణకటుతిక్తకషాయషడ్రసోపబృంహిత్స్య   సంయ్క్తస్యాన్నస్య
సాధ్యతే ఏవం మహదాదిలిఙ్గస్య  భోక్తృత్వాభావాదస్తి స ఆత్మా యస్యేదం
భోగ్యం శరీరమ్తి । ఇతశ్చ కైవల్యార్థమ   ప్రవృత్తేశ్చ   కేవలస్య
భావః కైవల్యం  తన్నిమితంయా చ ప్రవృత్తిస్తస్యాః    స్వకైవల్యార్థం 
ప్రవృత్తేః   సకాశాదనుమీయతే అస్త్యాత్మేతి యతో సర్వో విద్వానవిద్వాంశ్చ
సంసారసన్తానక్షయమిచ్ఛతి । ఏవమేభిర్హేతుభిరస్త్యాత్మా  శరీరాద్వ్యతిరిక్తః ।
అథ స కిమేకహ సర్వశరీరేఽధిష్ఠాతా  మణిరసనాత్మకసూత్రవత్  ఆహోస్విద్బహవ
ఆత్మానః ప్రతిశరీరమధిష్ఠాతార   ఇత్యత్రోచ్యతే  ।
జన్మమరణకరణానాం ప్రతినియమాదయుగపత్ప్రవృత్తేశ్చ  ।
పురుషబహుత్వం సిద్ధం  త్రైగుణ్యవిపర్యయాచ్చైవ   ॥ ౧౮॥
గౌడపాదభాష్య
జన్మ చ మరణం చ కరణాని చ జన్మమరణకరణాని తేషాం ప్రతినియమాత్
ప్రత్యేకనియమాదిత్యర్థః   ।యద్యేక ఏవ ఆత్మా స్యాత్తత ఏకస్య జన్మని
సర్వ ఏవ జాయేరన్ ఏకస్య మరణే సర్వేఽపి మ్రియేరన్  ఏకస్య కరణవైకల్యే
బాధిర్యాన్ధమూకత్వకుణత్వఖంజత్వలక్షణే  సర్వేఽపి బధిరాన్ధకుణిఖంజాః
స్యుర్న చైవం  భవతి తస్మాజ్జన్మమరణకరణానాం  ప్రతినియమాత్  పురుషబహుత్వం
సిద్ధమ్  । ఇతశ్చాయుగపత్ ప్రవృత్తేశ్చ   యుగపదేకకాలం న యుగపదయుగపత్
ప్రవర్త్తనం   యస్మాదయుగపద్ధర్మాదిషు  ప్రవృత్తిర్దృశ్యతే    ఏకే ధర్మే
ప్రవృత్తా  అన్యేఽధర్మే వైరాగ్యేఽన్యే  జ్ఞానేఽన్యే  ప్రవృత్తాః  తస్మాదయుగపత్
ప్రవృత్తేశ్చ   బహవ ఇతి సిద్ధమ్  । కిఞ్చాన్యత్త్రైగుణ్యావిపర్యయాచ్చైవ 
త్రిగుణభావవిపర్యయాచ్చ  పురుషబహుత్వం సిద్ధమ్  ।యథా సామాన్యే జన్మని

ఏకః సాత్త్వికః సుఖీ । అన్యో రాజసో దుఃఖీ । అన్యస్తామసో మోహవాన్ । ఏవం
త్రైగుణ్యవిపర్యయాద్బహుత్వం  సిద్ధమితి  । అకర్త్తా  పురుష ఇత్యేతదుచ్యతే ।
తస్మాచ్చ విపర్యాసాత్సిద్ధం  సాక్షిత్వమస్య పురుషస్య ।
కైవల్యం  మాధ్యస్థ్యం  ద్రష్టృత్వమకర్తృభావశ్చ   ॥ ౧౯॥
గౌడపాదభాష్య
తస్మాచ్చ విపర్యాసాత్తస్మాచ్చ యథోక్తత్రైగుణ్యవిపర్యాసాద్విపర్యయాన్నిర్గుణః 
పురుషో వివేకీ భోక్తేత్యాదిగుణానాం పురుషస్య యో విపర్యాస ఉక్తస్తస్మాత్
సత్త్వరజస్తమఃసు కర్త్తృభూతేషు సాక్షిత్వం సిద్ధం  పురుషస్యేతి
యోఽయమధికృతో బహుత్వం ప్రతి  ।గుణా ఏవ కర్త్తారః  ప్రవర్త్తన్తే  
సాక్షీ న ప్రవత్తతే   నాపి నివర్త్తత ఏవ । కించాన్యత్ కైవల్యం
కేవలభావః కైవల్యమన్యత్వమిత్యర్థః   । త్రిగుణేభ్యః  కేవలః ।
అన్యన్మాధ్యస్థ్యం  మధ్యస్థభావః  పరివ్రాజకవత్  మధ్యస్థః  పురుషః ।
యథా కశ్చిత్ పరివ్రాజకో  గ్రామీణేషు  కర్షణార్థేషు   ప్రవృత్తేషు 
కేవలో మధ్యస్థః  పురుషోఽప్యేవం గుణేషు వర్త్తమానేషు న ప్రవర్త్తతే   ।
తస్మాద్ద్రష్టృత్వమకర్త్తృభావాశ్చ   యస్మాన్మధ్యస్థస్తస్మాద్ద్రష్టా  
తస్మాదకర్త్తా  పురుషస్తేషాం కర్మణామితి సత్త్వరజస్తమాంసి త్రయో  గుణాః
కర్మకర్త్తృభావేన ప్రవర్త్తన్తే    న పురుష ఏవం పురుషస్యాస్తిత్వం చ సిద్ధమ్  ।
యస్మాత్కర్త్తా  పురుషస్తత్కథమధ్యవసాయం కరోతి ధర్మం కరిష్యామ్యధర్మం
న కరిష్యామీత్యతః కర్త్తా  భవతి న చ కర్త్తా  పురుష ఏవముభయాత్ర దోషః
స్యాదితి । అత ఉచ్యతే ।
తస్మాత్తత్సంయోగాదచేతనం చేతనావదివ లిఙ్గమ్  ।
గుణకర్తృత్వేఽపి తథా కర్తేవ భవత్యుదాసీనః ॥౨౦॥
గౌడపాదభాష్య
ఇహ పురుషశ్చేతనాకృత్ తేన చేతనావభాసం యుక్తం మహదాదిలిఙ్గం
చేతనావదివ భవతి యథా లోకే ఘటాః శీతసంయుక్తః శీత ఉష్ణసంయుక్త
ఉష్ణ ఏవం మహదాది లిఙ్గం  తస్య సంయోగాత్ పురుషసంయోగాచ్చేతనావదివ
భవతి తస్మాద్గుణా  అధ్యవసాయం కుర్వన్తి న పురుషః ।యద్యపి లోకే పురుషః
కర్త్తా  గంతేత్యాది ప్రయుజ్యతే  తథాప్యకర్త్తా  పురుషః కథం గుణకర్త్తృత్వే
చ తథా కర్త్తేవ భవత్యుదాసీనో గుణానాం కర్త్తృత్వే సతి ఉదాసీనోఽపి పురుషః
కర్త్తేవ భవతి న కర్త్తా  । అత్ర దృష్టాన్తో  భవతి యథాఽచౌరశ్చౌరైః

సహ గృహీతశ్చౌర ఇత్యవగమ్యత ఏవం త్రయో  గుణాః కర్త్తారస్తైః   సంయుక్తః
పురుషోఽకర్త్తాఽపి  కర్త్తా  భవతి కర్త్తృసంయోగాత్ । ఏవం వ్యక్తావ్యక్తజ్ఞానాం 
విభాగో విఖ్యాతో యద్విభాగాన్మోక్షప్రాప్తిరితి   । అథైతయోః  ప్రధానపురుషయోః
కిం హేతుః సంఘాత ఉచ్యతే ।
పురుషస్య దర్శనార్థం  కైవల్యార్థం   తథా ప్రధానస్య  ।
పఙ్గ్వన్ధవదుభయోరపి   సంయోగస్తత్కృతః సర్గః  ॥౨౧॥
గౌడపాదభాష్య
పురుషస్య ప్రధానేన  సహ సంయోగో దర్శనార్థం  ప్రకృతిం
మహదాదికార్యభూతపర్యన్తం పురుషః పశ్యతి ఏతదర్థం  ప్రధానస్యాపి
పురుషేణ సంయోగః । కైవల్యార్థం   స చ సంయోగః పఙ్గ్వన్ధవదుభయోరపి 
ద్రష్టవ్యః   యథా ఏకః పఙ్గురేకశ్చాన్ధ  ఏతౌ ద్వావపి గచ్ఛన్తౌ మహతా
సామర్థ్యేనాటవ్యాం  సార్థస్య  స్తేనకృతాదుపప్లవాత్   స్వబన్ధుపరిత్యక్తో
దైవాదితశ్చేరుశ్చ  స్వగత్యా చ తౌ సంయోగముపయాతౌ పునస్తయోః స్వవచసో
విశ్వస్తత్వేన సంయోగో గమనార్థం  దర్శనార్థం  చ భవత్యన్ధేన
పంగుః స్కన్ధమారోపితః  ఏవం శరీరారూఢపంగుదర్శితేన మార్గేణాన్ధో
యాతి పంగుశ్చాన్ధస్కన్ధారూఢః   । ఏవం పురుషే దర్శనశక్తిరస్తి 
పంగువన్నక్రియా  ప్రధానే  క్రియాశక్తిరస్త్యన్ధవన్నదర్శనశక్తిః     ।యథా
వానయోః పంగ్వన్ధయోః  కృతార్థయోర్విభాగో  భవిష్యతీప్సితస్థానప్రాప్తయోరేవం  
ప్రధానమపి  పురుషస్య మోక్షం కృత్వా నివర్త్తతే పురుషోఽపి ప్రధానం
దృష్ట్వా  కైవల్యం  గచ్ఛతి తయోః కృతార్థయోర్విభాగో  భవిష్యతి । కిం
చాన్యత్ తత్కృతః సర్గస్తేన   సంయోగేన కృతస్తత్కృతః సర్గః  సృష్టిః  ।
యథా స్త్రీ పురుషసంయోగాత్ సుతోత్పత్తిస్తతః  ప్రధానపురుషసంయోగాత్
సర్గస్యోత్పత్తిః  । ఇదానీం సర్వవిభాగదర్శనార్థమాహ  ।
ప్రకృతేర్మహాంస్తతోఽహఙ్కారస్తస్మాద్గణశ్చ   షోడశకః ।
తస్మాదపి షోడశకాత్పఞ్చభ్యః పఞ్చ భూతాని ॥౨౨॥
గౌడపాదభాష్య
ప్రకృతిః  ప్రధానం  బ్రహ్మ  అవ్యక్తం  బహుధానకం మాయేతి పర్యాయాః । అలిఙ్గస్యాః
ప్రకృతేః  సకాశాన్మహానుత్పద్యతే మహాన్ బుద్ధిరాసురీ  మతిః ఖ్యాతిర్జ్ఞానం
ప్రజ్ఞాపర్యాయైరుత్పద్యతే    తస్మాచ్చ మహతోఽహంకార ఉత్పద్యతేఽహంకారో

భూతాదివైకృతస్తైజసోఽభిమాన   ఇతి పర్యాయాః తస్మాద్గణశ్చ  షోడశకః
తస్మాదహంకారాచ్ఛోడశకః షోడశస్వరూపేణ గుణ ఉత్పద్యతే । స యథా ।
పఞ్చతన్మాత్రాణి  శబ్దతన్మాత్రం   స్పర్శతన్మాత్రం  రుపతన్మాత్రం  రసతన్మాత్రం
గన్ధతన్మాత్రమితి   । తన్మాత్రసూక్ష్మపర్యాయవాచ్యాని  । తత ఏకాదశేన్ద్రియాణి
శ్రోత్రం   త్వక్ చక్షుషీ జిహ్వా ఘ్రాణమితి  పఞ్చ బుద్ధీన్ద్రియాణి   ।
వాక్పాణిపాదపాయూపస్థాః  పఞ్చకర్మేన్ద్రియాణ్యుభయాత్మకమేకాదశం  మన
ఏష షోడశకో గణోఽహంకారాదుత్పద్యతే । కించ పఞ్చభ్యః పఞ్చ
భూతాని తస్మాచ్ఛోడశకాద్గణాత్  పఞ్చభ్యస్తన్మాత్రేభ్యః  సకాశాత్
పఞ్చ వై మహాభూతాన్యుత్పద్యన్తే ।యదుక్తం శబ్దతన్మాత్రాదాకాశం 
స్పర్శతన్మాత్రాద్వాయుః  రూపతన్మాత్రాత్తేజః   రసతన్మాత్రాదాపః  గన్ధతన్మాత్రాత్ 
పృథివీ ఏవం పఞ్చభ్యః పరమాణుభ్యః పఞ్చమహాభూతాన్యుత్పద్యన్తే ।
యదుక్తం వ్యక్తావ్యక్తజ్ఞవిజ్ఞానాన్మోక్ష    ఇతి తత్ర మహదాదిభూతాన్తం
త్రయోవింశతిభేదం  వ్యాఖ్యాతమవ్యక్తమపి భేదానాం పరిమాణాదిత్యాదినా వ్యాఖ్యాతం
పురుషోఽపి సంఘాతపరార్థత్వాదిత్యాదిభిర్హేతుభిర్వ్యాఖ్యాతః   । ఏవమేతాని
పఞ్చవింశతితత్త్వాని యస్త్రైలోక్యం  వ్యాప్తం జానాతి తస్య భావోఽస్తిత్వం
తత్త్వం యథోక్తమ్ ।
పఞ్చవింశతితత్త్వజ్ఞో యత్ర తత్రాశ్రమే   రతః ।
జటీ ముణ్డీ శిఖీ వాఽపి ముచ్యతే నాత్ర సంశయః ।
తాని యథా ప్రకృతిః  పురుషో బుద్ధిరహంకారః  పఞ్చతన్మాత్రా
ఏకాదశేన్ద్రియాణి  పఞ్చమహాభూతాని ఇత్యేతాని పఞ్చవింశతితత్త్వాని ।
తత్రోక్తం   ప్రకృతేర్మహానుత్పద్యతే  తస్య మహతః కిం లక్షణమిత్యేతదాహ ।
అధ్యవసాయో బుద్ధిర్ధర్మో   జ్ఞానం  విరాగ ఐశ్వర్యమ్ ।
సాత్త్వికమేతద్రూపం  తామసమస్మాద్విపర్యస్తమ్ ॥౨౩॥
గౌడపాదభాష్య
అధ్యవసాయో బుద్ధిలక్షణమ్  । అధ్యవసనమధ్యవసాయః
యథా బీజే భవిష్యద్వృత్తికోఽఙ్కురస్తద్వదధ్యవసాయోఽయం
ఘటోఽయం పట ఇత్యేవం స్యతి యా సా బుద్ధిరితి  లక్ష్యతే సా చ
బుద్ధిరష్టాఙ్గికా    సాత్త్వికతామసరూపభేదాత్ తత్ర బుద్ధేః  సాత్త్వికం
రూపం చతుర్విధం భవతి ధర్మో జ్ఞానం  వైరాగ్యమైశ్వర్యం   చేతి
తత్ర ధర్మో నామ దయాదానయమనియమలక్షణస్తత్ర యమా నియమాశ్చ

పాతఞ్జలేఽభిహితా  అహింసాసత్యాస్తేయబ్రహ్మచర్యాపరిగ్రహా   యమాః
శౌచసంతోషతపఃస్వాధ్యాయేశ్వరప్రణిధా  నియమాః ।జ్ఞానం
ప్రకాశోఽవగమో  భానమితి పర్యాయాస్తచ్చ ద్వివిధం బాహ్యమాభ్యన్తరం
చేతి తత్ర బాహ్యం నామ వేదాః శిక్షా కల్పో వ్యాకరణం నిరుక్తం
ఛన్దోజ్యోతిషాఖ్యషడఙ్గసహితాః   పురాణాని న్యాయమీమాంసాధర్మశాస్త్రాణి  చేతి ।
ఆభ్యన్తరం ప్రకృతిపురుషజ్ఞానమియం   ప్రకృతిః  సత్త్వరజస్తమసాం
సామ్యావస్థాఽయం  పురుషః సిద్ధో నిర్గుణోవ్యాపీ  చేతన ఇతి । తత్ర
బాహ్యజ్ఞానేన  లోకపంక్తిర్లోకానురాగ   ఇత్యర్థః  । ఆభ్యన్తరేణ జ్ఞానేన
మోక్ష ఇత్యర్థః  వైరాగ్యమపి  ద్వివిధం బాహ్యమాభ్యన్తరం చ బాహ్యం
దృష్టవిషయవైతృష్ణ్యమర్జనరక్షణక్షయసంగహింసాదోషదర్శనాత్   
విరక్తస్యాభ్యన్తరం ప్రధానమప్యత్ర  స్వప్నేన్ద్రజాలసదృశమితి
విరక్తస్య గోక్షేప్సోర్యదుత్పద్యతే తదాభ్యన్తరం వైరాగ్యమ్  ।
ఐశ్వర్యమీశ్వరభావస్తచ్చాష్టగుణమణిమా  మహిమా గరిమా లఘిమా ప్రాప్తిః
ప్రాకామ్యమీశిత్వం  వశిత్వం యత్రకామావసాయిత్వం  చేతి । అణోర్భావోఽణిమా
సూక్ష్మో భూత్వా జగతి విచరతీతి ।మహిమా మహాన్ భూత్వా విచరతీతి ।
లఘిమా మృణాలీతూలావయవాదపి లఘుతయా పుష్పకేసరాగ్రేష్వపి
తిష్ఠతి  ।ప్రాప్తిరభిమతం  వస్తు యత్ర తత్రావస్థితః   ప్రాప్నోతి  ।
ప్రాకామ్యం  ప్రకామతో  యదేవేష్యతి తదేవ విదధాతి ।ఈశిత్వం
ప్రభుతయా  త్రైలోక్యమపీష్టే  । వశిత్వం సర్వం వశీభవతి ।యత్ర
కామావసాయిత్వం బ్రహ్మాదిస్తమ్బపర్యన్తం  యత్ర కామస్తత్రైవాస్య  స్వేచ్ఛయా
స్థానాసనవిహారానాచరతీతి  । చత్వార ఏతాని బుద్ధేః  సాత్త్వికాని రూపాణి యదా
సత్త్వేన రజస్తమసీ అభిభూతే తదా పుమాన్ బుద్ధిగుణాన్  ధర్మాదీనాప్నోతి ।
కించాన్యత్ తామసమస్మాద్విపర్యస్తమస్మాద్ధర్మాదేర్విపరీతం  తామసం
బుద్ధిరూపం  ధర్మాద్విపరీతోఽధర్మ ఏవమజ్ఞానమవైరాగ్యమానైశ్వర్యమితి    ।
ఏవం సాత్త్వికైస్తామసైః   స్వరూపైరష్టాంగా   బుద్ధిస్త్రిగుణాదవ్యక్తాదుత్పద్యతే   ।
ఏవం బుద్ధిలక్షణముక్తమహంకారలక్షణముచ్యతే  ।
అభిమానోఽహఙ్కారస్తస్మాద్ద్వివిధః  ప్రవర్తతే   సర్గః  ।
ఐన్ద్రియ  ఏకాదశకస్తన్మాత్రపఞ్చకశ్చైవ   ॥౨౪॥
గౌడపాదభాష్య
ఏకాదశకశ్చ గణ ఏకాదశేన్ద్రియాణి  తథా

sAMkhyakArikAgauDapAdabhASya.pdf 19



సాఙ్ఖ్యకారికా  గౌడపాదభాష్యసహితా

తన్మాత్రో గణః పఞ్చకః పఞ్చలక్షణోపేతః
శబ్దతన్మాత్రస్పర్శతన్మాత్రరూపతన్మాత్రరసతన్మాత్రగన్ధతన్మాత్రలక్షణోపేతః      
కిం లక్షణాత్ సర్గ ఇత్యేతదాహ ।
సాత్త్విక ఏకాదశకః ప్రవర్తతే   వైకృతాదహఙ్కారాత్  ।
భూతాదేస్తన్మాత్రః  స తామసస్తైజసాదుభయమ్  ॥౨౫॥
గౌడపాదభాష్య
సత్త్వేనాభిభూతే యదా రజస్తమసీ అహంకారే భవతస్తదా సోఽహంకారః
సాత్త్వికస్తస్య  చ పూర్వాచార్యైః  సంజ్ఞా కృతా వైకృత  ఇతి
తస్మాద్వికృతాదహంకారాదేకాదశక ఇన్ద్రియగణ  ఉత్పద్యతే । తస్మాత్
సాత్త్వికాని విశుద్ధానీన్ద్రియాణి   స్వవిషయసమర్థాని  తస్మాదుచ్యతే సాత్త్విక
ఏకాదశక ఇతి । కించాన్యద్భూతాదేస్తన్మాత్రః  స తామసః తమసాభిభూతే
సత్త్వరజసీ అహంకారే యదా భవతః సోఽహంకారస్తామస ఉచ్యతే తస్య
పూర్వాచార్యకృతా సంజ్ఞా భూతాదిస్తస్మాద్భూతాదేరహంకారాత్తన్మాత్రః
పఞ్చకో గణ ఉత్పద్యతే భూతానామాదిభూతస్తమోబహులస్తేనోక్తః స తామస
ఇతి । తస్మాద్భూతాదేః పఞ్చతన్మాత్రకో  గణః కించ తైజసాదుభయం
యదారజసాభిభూతే సత్త్వతమసీ భవతస్తదా తస్మాత్ సోఽహంకారస్తైజస
ఇతి సంజ్ఞాం  లభతే తస్మాత్తైజసాదుభయముత్పద్యతే  । ఉభయమితి ఏకాదశో
గణస్తన్మాత్రః  పఞ్చకః ।యోఽయం సాత్త్వికోఽహంకారో వైకృతికో
వైకృతో  భూత్వా ఏకాదశేన్ద్రియాణ్యుత్పాదయతి  స తైజసమహంకారం  సహాయం
గృహ్ణాతి  సాత్త్వికో నిష్క్రియః స తైజసయుక్త  ఇన్ద్రియోత్పత్తౌ  సమర్థః
తథా తామసోఽహంకారో భూతాదిః సంజ్ఞితో  నిష్క్రియత్వాత్తైజసేనాహంకారేణ
క్రియావతా యుక్తస్తన్మాత్రాణ్యుత్పాదయతి   తేనోక్తం తైజసాదుభయమితి  ఏవం
తైజసేనాహంకారేణైన్ద్రియాణ్యేకాదశ    పఞ్చతన్మాత్రాణి  కృతాని భవన్తి
ఏకాదశక ఇత్యుక్తః యో వైకృతాత్  సాత్త్వికాదహంకారాదుత్పద్యతే తస్య కా
సంజ్ఞేత్యాహ  ।
బుద్ధీన్ద్రియాణి   చక్షుఃశ్రోత్రఘ్రాణరసనస్పర్శనకాని    ।
వాక్పాణిపాదపాయూపస్థాన్  కర్మేన్ద్రియాణ్యాహుః  ॥౨౬॥
గౌడపాదభాష్య
చక్షురాదీని స్పర్శనపర్యన్తాని బుద్ధీన్ద్రియాణ్యుచ్యన్తే   । స్పృశ్యతే

అనేనేతి స్పర్శనం త్వగిన్ద్రియం  తద్వాచీ సిద్ధః  స్పర్శనశబ్దోఽస్తి
తేనేదం పఠ్యతే స్పర్శనకానీతి శబ్దస్పర్శరూపరసగన్ధాన్   పఞ్చవిషయాన్
బుధ్యన్తే అవగచ్ఛన్తీతి పఞ్చ బుద్ధీన్ద్రియాణి   ।వాక్పాణిపాదపాయూపస్థాన్
కర్మేన్ద్రియాణ్యాహుః  కర్మ కుర్వన్తీతి కర్మేన్ద్రియాణి  । తత్ర వాగ్వదతి హస్తౌ
నానావ్యాపారం కురుతః పాదౌ గమనాగమనం పాయురుత్సర్గం  కరోతి ఉపస్థ ఆనందం
ప్రజోత్పత్త్యా  । ఏవం బుద్ధీన్ద్రియకర్మేన్ద్రియభేదేన    దశేన్ద్రియాణి  వ్యాఖ్యాతాని
మన ఏకాదశకం కిమాత్మకం కిం స్వరూపం చేతి తదుచ్యతే ।
ఉభయాత్మకమత్ర మనః సఙ్కల్పకమిన్ద్రియం  చ సాధర్మ్యాత్ ।
గుణపరిణామవిశేషాన్నానాత్వం బాహ్యభేదాచ్చ ॥౨౭॥
గౌడపాదభాష్య
అత్రేన్ద్రియవర్గే   మన ఉభయాత్మకం బుద్ధీన్ద్రియేషు   బుద్ధీన్ద్రియవత్ 
కర్మేన్ద్రియేషు  కర్మేన్ద్రియవత్  కస్మాద్బుద్ధీన్ద్రియాణాం   ప్రవృత్తిం 
కల్పయతి కర్మేన్ద్రియాణాం  చ తస్మాదుభయాత్మకం మనః సంకల్పయతీతి
సంకల్పకమ్ । కించాన్యదిన్ద్రియం  చ సాధర్మ్యాత్ సమానధర్మభావాత్
సాత్త్వికాహంకారాద్బుద్ధీన్ద్రియాణి   కర్మేన్ద్రియాణి  మనసా సహోత్పద్యమానాని మనసః
సాధర్మ్యం ప్రతి  తస్మాత్సాధర్మ్యాన్మనోఽపీన్ద్రియమేవమేతాన్యేకాదశేన్ద్రియాణి 
సాత్త్వికాద్వైకృతాదహంకారాదుత్పన్నాని  । తత్ర మనసః కా వృత్తిరితి ।
సంకల్పో వృత్తిః ।బుద్ధీన్ద్రియాణాం   శబ్దాదయో  వృత్తయః కర్మేన్ద్రియాణాం
వచనాదయోఽథైతానీన్ద్రియాణి   భిన్నాని భిన్నార్థగ్రాహకాణి 
కిమీశ్వరేణోత స్వభావేన కృతాని యతః ప్రధానబుద్ధ్యహంకారా 
అచేతనాః పురుషోఽప్యకర్త్తేత్యత్రాహ  । ఇహ సాంఖ్యానాం స్వభావో
నామ కశ్చిత్కారణమస్తి । అత్రోచ్యతే  గుణపరిణామవిశేషాన్నానాత్వం
బాహ్యభేదాశ్చ । ఇమాన్యేకాదశేన్ద్రియాణి  శబ్దస్పర్శరూపరసగన్ధాః 
పఞ్చానాం వచనాదానవిహరణోత్సర్గానన్దాశ్చ   పఞ్చానాం సంకల్పశ్చ
మనస ఏవమేతే భిన్నానామేవేన్ద్రియాణామర్థాః   గుణపరిణామవిశేషాత్ గుణానాం
పరిణామో గుణపరిణామస్తస్య విశేషాదిన్ద్రియాణాం  నానాత్వం బాహ్యార్థభేదాశ్చ  ।
అథైతన్నానాత్వం  నేశ్వరేణ నాహంకారేణ న బుద్ధ్యా  న ప్రధానేన  న
పురుషేణ స్వభావాత్ కృతగుణపరిణామేనేతి ।గుణానామచేతనత్వాన్న ప్రవర్త్తతే 
ప్రవర్త్తత   ఏవ కథం వక్ష్యతీహైవ  వత్సవివృద్ధినిమిత్తం  క్షీరస్య యథా
ప్రవృత్తిరజ్ఞస్య    పురుషస్య విమోక్షార్థం  తథా ప్రవృత్తిః   ప్రధానస్య  ।

ఏవమచేతనగుణాః ఏకాదశేన్ద్రియభావేన  ప్రవర్త్తన్తే    విశేషా అపి తత్కృతా ఏవ
యేనోచ్చైః  ప్రదేశే  చక్షుఃఖలోకనాయ స్థితం  తథా ఘ్రాణం  తథా శ్రోత్రం 
తథా జిహ్వా స్వదేశే స్వార్థగ్రహణాయ   । ఏవం కర్మేన్ద్రియాణ్యపి  యథాయథం
స్వార్థసమర్థాని   స్వదేశావస్థితాని  స్వభావతో గుణపరిణామవిశేషాదేవ న
తదర్థా అపి యత ఉక్తం శాస్త్రాన్తరే   ।గుణా గుణేషు వర్త్తన్తే  గుణానాంయా
వృత్తిః సా గుణవిషయా ఏవేతి బాహ్యార్థా విజ్ఞేయా  గుణకృతా ఏవేత్యర్థః  ।
ప్రధానం  యస్య కారణమితి । అథేన్ద్రియస్య  కస్య కా వృత్తిరిత్యుచ్యతే ।
శబ్దాదిషు  పఞ్చానామాలోచనమత్రమిష్యతే  వృత్తిః ।
వచనాదానవిహరణోత్సర్గానన్దాశ్చ   పఞ్చానామ్ ॥౨౮॥
గౌడపాదభాష్య
మాత్రశబ్దో  విశేషార్థః  । అవిశేషవ్యావృత్యర్థో యథా భిక్షా మాత్రం
లభ్యతే నాన్యో విశేష ఇతి । తథ చక్షూ రూపమత్రే న రసాదిషు ఏవం
శేషాణ్యపి తద్యథా చక్షుషో రూపం జిహ్వాయా రసో ఘ్రాణస్య  గన్ధః  శ్రోత్రస్య 
శబ్దః  త్వచః స్పర్శః । ఏవమేషాం బుద్ధీన్ద్రియాణాం   వృత్తిః కథితా
కర్మేన్ద్రియాణాం  వృత్తిః కథ్యతే వచనాదానవిహరణోత్సర్గానన్దాశ్చ   పఞ్చానాం
కర్మేన్ద్రియాణామిత్యర్థః   ।వాచో వచనం హస్తయోరాదానం పాదయోర్విహరణం
పాయోర్భుక్తస్యాహారస్య పరిణతమలోత్సర్గః  ఉపస్థస్యానన్దః   సుతోత్పత్తిర్విషయా
వృత్తిరితి సమ్బన్ధః  । అధునా బుద్ధ్యహంకారమనసాముచ్యతే  ।
స్వాలక్షణ్యా వృత్తిస్త్రయస్య  సైషా  భవత్యసామాన్యా ।
సామాన్యకరణవృత్తిః ప్రాణాద్యా  వాయవః పఞ్చ ॥౨౯॥
గౌడపాదభాష్య
స్వలక్షణస్వభావా స్వాలక్షణ్యా । అధ్యవసాయోయోబుద్ధిరితి
లక్షణముక్తం సైవ  బుద్ధివృత్తిః   । తథాఽభిమానోఽహంకార
ఇత్యభిమానలక్షణోఽభిమానవృత్తిశ్చ । సంకల్పకం మన ఇతి లక్షణముక్తం
తేన సంకల్ప ఏవ మనసో వృత్తిః । త్రయస్య  బుద్ధ్యహంకారమనసాం
స్వాలక్షణ్యా వృత్తిరసామాన్యాయా ప్రాగభిహితా  బుద్ధీన్ద్రియాణాం   చ
వృత్తిః సాఽప్యసామాన్యైవేతి  । ఇదానీం సామాన్యా వృత్తిరాఖ్యాయతే ।
సామాన్యకారనవృత్తిః సామాన్యేన కరణానాం వృత్తిః ప్రాణాద్యా  వాయవః
పఞ్చ ప్రాణాపానసమానోదానవ్యానా  ఇతి పఞ్చ వాయవః సర్వేన్ద్రియాణాం

సామాన్యా వృత్తిర్యతః ।ప్రాణో  నామ వాయుర్ముఖనాసికాన్తర్గోచరస్తస్య
యత్ స్పన్దనం  కర్మ తత్ త్రయోదశవిధస్యాపి  సామాన్యా వృత్తిః సతి ప్రాణే
యస్మాత్ కరణానామాత్మలాభ ఇతి ।ప్రాణోఽపి  పఞ్చరశకునివత్ సర్వస్య
చలనం కరోతీతి ।ప్రాణనాత్  ప్రాణ  ఇత్యుచ్యతే । తథాఽపనయనాదపానస్తత్ర
యత్స్పన్దనం  తదపి సామాన్యవృత్తిరిన్ద్రియస్య  । తథా సమానో మధ్యదేశవర్తీ
య ఆహారాదినయనాత్సమం నయనాత్ సమానో వాయుస్తత్ర యత్స్పన్దనం  తత్
సామాన్యం కరణవృత్తిః । తథా ఊర్ధ్వారోహణాదుత్కర్షాదున్నయనాద్వా   ఉదానో
నాభిదేశమస్తకాన్తర్గోచరస్తత్రోదానే   యత్స్పన్దనం  తత్ సర్వేన్ద్రియాణాం  సామాన్యా
వృత్తిః । కించ శరీరవ్యాప్తిరభ్యన్తరవిభాగశ్చ  యేన క్రియతేఽసౌ
శరీరవ్యాప్త్యాకాశవద్వ్యానస్తత్ర యత్ స్పన్దనం  తత్ కరణజాలస్య సామాన్యా
వృత్తిరితి । ఏవమేతే పఞ్చ వాయవః సామాన్యకరణవృత్తిరితి వ్యాఖ్యాతాః
త్రయోదశవిధస్యాపి  కరణసామాన్యా వృత్తిరిత్యర్థః  ।
యుగపచ్చతుష్టయస్య  తు వృత్తిః క్రమశశ్చ  తస్య నిర్దిష్టా  ।
దృష్టే తథాప్యదృష్టే త్రయస్య  తత్పూర్వికా వృత్తిః ॥ ౩౦॥
గౌడపాదభాష్య
యుగపచ్చతుష్టయస్య  బుద్ధ్యహంకారమనసామేకైకేన్ద్రియసమ్బన్ధే    సతి
చతుష్టయం  భవతి చతుష్టయస్య  దృష్టే ప్రతివిషయాధ్యవసాయే
యుగపద్వృతిర్బుద్ధ్యహంకారమనశ్చక్షూంషి  యుగపదేకకాలం రూపం
పశ్యతి స్థాణురయమితి  ।బుద్ధ్యహంకారమనోజిహ్వా  యుగపద్రసం
గృహ్ణన్తి   ।బుద్ధ్యహంకారమనోఘ్రాణాని   యుగపద్గన్ధం   గృహ్ణన్తి   ।
తథా త్వక్ష్రోత్రే  అపి । కించ క్రమశశ్చ  తస్య నిర్దిష్టా  తస్యేతి
చతుష్టయస్యక్రమశశ్చ   వృత్తిర్భవతి ।యథా కశ్చిత్ పథి గచ్ఛన్
దూరాదేవ దృష్ట్వా  స్థాణురయం  పురుషో వేతి సంశయే సతి తత్రోపరూఢాం
వల్లిం  తల్లిఙ్గం   పశ్యతి శకునిం వా తతో తస్య మనసా సంకల్పితే
సంశయే వ్యవచ్ఛేదభూతా బుద్ధిర్భవతి  స్థాణురయమిత్యతోఽహంకారశ్చ
నిశ్చయార్థః  స్థాణురేవేత్యేవం  బుద్ధ్యహంకారమనశ్చక్షుషాం  క్రమశో
వృత్తిర్దృష్టా  యథా రూపే తథా శబ్దాదిష్వపి  బోద్ధవ్యా  దృష్టే
దృష్టవిషయే  । కించాన్యత్తథాఽప్యదృష్టే త్రయస్య  తత్పూర్వికా
వృత్తిరదృష్టేఽనాగతేఽతీతే  చ కాలే బుద్ధ్యహంకారమనసాం  రూపే చక్షుః
పూర్వికా త్రయస్య  వృత్తిః స్పర్శే త్వక్పూర్వికా గన్ధే ఘ్రాణపూర్వికా  రసే

రసనపూర్వికా శబ్దే శ్రవణపూర్వికా  బుద్ధ్యహంకారమనసామనాగతే  భవిష్యతి
కాలేఽతీతే చ తత్ క్రమశో  వృత్తిర్వర్త్తమానే  యుగపత్ క్రమశశ్చేతి  ।
కించ ।
స్వాం స్వాం ప్రతిపద్యన్తే  పరస్పరాకూతహేతుకాం వృత్తిమ్ ।
పురుషార్థ ఏవ హేతుర్న కేనచిత్కార్యతే కరణమ్ ॥ ౩౧॥
గౌడపాదభాష్య
స్వాం స్వామితి వీప్సా బుద్ధ్యహంకారమనాంసి  స్వాం స్వాం వృత్తిం
పరస్పరాకూతహేతుకామాకూతకాదరాసమ్భ్రమ ఇతి ప్రతిపద్యన్తే  పురుషార్థకరణాయ  ।
బుద్ధేరహంకారాదయో  బుద్ధిరహంకారాకూతం  జ్ఞాత్వా  స్వస్వవిషయం ప్రతిపద్యతే
కిమర్థమితి  చేత్ పురుషార్థ ఏవ హేతుః పురుషార్థః  కర్త్తవ్య  ఇత్యేవమర్థం
గుణానాం ప్రవృత్తిస్తస్మాదేతాని    కరణాని పురుషార్థం  ప్రకాశయన్తి  కథం
స్వయం ప్రవర్తన్తే    న కేనచిత్ కార్యతే కరణం పురుషార్థ ఏవైకః  కారయతీతి
వాక్యార్థో న కేనచిదీశ్వరేణ పురుషేణ కార్యతే ప్రబోధ్యతే  కరణమ్ ।
బుద్ధ్యాది  కతివిధం తదిత్యుచ్యతే ।
కరణం త్రయోదశవిధం  తదాహరణధారణప్రకాశకరమ్  ।
కార్యం చ తస్య దశధాహార్యం ధార్యం ప్రకాశ్యం  చ॥ ౩౨॥
గౌడపాదభాష్య
కరణం మహదాది త్రయోదశవిధం  బోద్ధ్యవ్యం  పఞ్చబుద్ధీన్ద్రియాణి 
చక్షురాదీని పఞ్చ కర్మేన్ద్రియాణి  వాగాదీనీతి త్రయోదశవిధం  కరణం
తత్కిం కరోతీత్యేతదాహ తదాహరణధారణప్రకాశకరమ్  । తత్రాహరణం
ధారణం చ కర్మేన్ద్రియాణి  కుర్వన్తి ప్రకాశం  బుద్ధీన్ద్రియాణి   । కతివిధం
కార్యం తస్యేతి తదుచ్యతే । కార్యం చ తస్య దశధా తస్య కరణస్య
కార్యం కర్తవ్యమితి దశధా దశప్రకారం  శబ్దస్పర్శరూపరసగన్ధాఖ్యం 
వచనాదానవిహరణోత్సర్గానన్దాఖ్యమేతద్దశవిధం    కార్యం బుద్ధీన్ద్రియైః  
ప్రకాశితం  కర్మేన్ద్రియాణ్యాహరన్తి  ధారయన్తి చేతి ।
అన్తఃకరణం త్రివిధం  దశధా బాహ్యం త్రయస్య  విషయాఖ్యమ్ ।
సామ్ప్రతకాలం బాహ్యం త్రికాలమాభ్యన్తరం  కరణమ్ ॥ ౩౩॥
గౌడపాదభాష్య

అన్తఃకరణమితి బుద్ధ్యహంకారమనాంసి  త్రివిధం  మహదాదిభేదాత్ । దశధా
బాహ్యం చ బుద్ధీన్ద్రియాణి   పఞ్చ కర్మేన్ద్రియాణి  పఞ్చ దశవిధమేతత్కరణం
బాహ్యం తత్ర యస్యాన్తఃకరణస్య విషయాఖ్యం బుద్ధ్యహంకారమనసాం  భోగ్యం
సామ్ప్రతకాలం శ్రోత్రం   వర్త్తమానమేవ  శబ్దం  శ‍ృణోతి నాతీతం న చ
భవిష్యన్తం చక్షురపి వర్తమానం రూపం పశ్యతి నాతీతం నానాగతం
త్వగ్వర్త్తమానం స్పర్శం జిహ్వా వర్త్తమానం రసం నాసికా వర్త్తమానం గన్ధం
నాతీతానాగతం చేతి । ఏవం కర్మేన్ద్రియాణి  వాగ్వర్త్తమానం శబ్దముచ్చారయతి
నాతీతం నానాగతం పాణీ వర్త్తమానం ఘటమాదదాతే నాతీతమనాగతం పాయూపస్థౌ
చ వర్త్తమానావుత్సర్గానన్దౌ  కురుతో నాతీతౌ నానాగతౌ । ఏవం బాహ్యం కరణం
సామ్ప్రతకాలముక్తం త్రికాలమాభ్యన్తరం  కరణం బుద్ధ్యహంకారమనాంసి
త్రికాలవిషయాణి  బుద్ధిర్వర్త్తమానం   ఘటం బుధ్యతే అతీతమనాగతం చేతి ।
అహంకారో వర్త్తమానేఽభిమానం కరోత్యతీతేఽనాగతే చ । తథా మనో వర్త్తమానే
సంకల్పం కురుతే అతీతేఽనాగతే చ ఏవం త్రికాలమాభ్యన్తరం  కరణమితి ।
ఇదానీమిన్ద్రియాణి  కతి సవిశేషం విషయం గృహ్ణన్తి   కాని నిర్విశేషమితి
తదుచ్యతే ।
బుద్ధీన్ద్రియాణి   తేషాం పఞ్చ విశేషావిశేషవిషయాణి ।
వాగ్భవతి శబ్దవిషయా  శేషాన్యపి పఞ్చవిషయాణి ॥ ౩౪॥
గౌడపాదభాష్య
బుద్ధీన్ద్రియాణి   తాని సవిశేషం విషయం గృహ్ణాతి  సవిశేషవిషయం
మానుషాణాం శబ్దస్పర్శరూపరసగన్ధాన్   సుఖదుఃఖమోహవిషయయుక్తాన్
బుద్ధీన్ద్రియాణి   ప్రకాశయన్తి  దేవానాం నిర్విశేషాన్విషయాన్ ప్రకాశయన్తి
తథా కర్మేన్ద్రియాణాం  మధ్యే వాగ్భవతి శబ్దవిషయా  దేవానాం మానుషాణాం చ
వాగ్వదతి శ్లోకాదీనుచ్చారయతి  తస్మాద్దేవానాం  మానుషాణాం చ వాగిన్ద్రియం  తుల్యం
శేషాణ్యపి వాగ్వ్యతిరిక్తాని పాణిపాదపాయూపస్థసంజ్ఞితాని   పఞ్చవిషయాణి
శబ్దాదయో యేషాం తాని పఞ్చవిషయాణి శబ్దస్పర్శరూపరసగన్ధాః 
పాణౌ సన్తి పఞ్చశబ్దాదిలక్షణాయాం  భువి పాదో విహరతి పాయ్విన్ద్రియం
పఞ్చక్లృప్తముత్సర్గం    కరోతి తథోపస్థేన్ద్రియం   పఞ్చలక్షణం
శుక్రమానన్దయతి   ।
సాన్తఃకరణా బుద్ధిః  సర్వం విషయమవగాహతే యస్మాత్ ।

తస్మాత్త్రివిధం  కరణం ద్వారి ద్వారాణి శేషాణి॥ ౩౫॥
గౌడపాదభాష్య
సాన్తఃకరణా బుద్ధిరహంకారమనఃసహితేత్యర్థహ   యస్మాత్ సర్వం
విషయమవగాహతే గృహ్ణాతి  త్రిష్వపి  కాలేషు శబ్దాదీన్  గృహ్ణాతి
తస్మాత్త్రివిధమ  కరణం ద్వారి ద్వారాణి శేషాణి శేషాని కరణానీతి
వాక్యశేషః । కిం చాన్యత్ ।
ఏతే ప్రదీపకల్పాః  పరస్పరవిలక్షణా గుణవిశేషాః ।
కృత్స్నం పురుషస్యార్థం  ప్రకాశ్య  బుద్ధౌ ప్రయచ్ఛన్తి  ॥ ౩౬॥
గౌడపాదభాష్య
యాని కరణాన్యుక్తాని ఏతే గుణవిశేషాః కిం విశిష్టాః  ప్రదీపకల్పాః
ప్రదీపవద్విషయప్రకాశకాః   పరస్పరవిలక్షణా అసదృశా భిన్నవిషయా
ఇత్యర్థః  ।గుణవిషయా ఇత్యర్థః  ।గుణవిశేషా గుణేభ్యో జాతాః । కృత్స్నం
పురుషస్యార్థం  బుద్ధీన్ద్రియాని   కర్మేన్ద్రియాణ్యహంకారో  మనశ్చైతాని
స్వం స్వమర్థం  పురుషస్య ప్రకాశ్య  బుద్ధౌ ప్రయచ్ఛన్తి  బుద్ధిస్థం 
కుర్వన్తీత్యర్థః  ।యతో బుద్ధిస్థం   సర్వం విషయం సుఖాదికం పురుష
ఉపలభ్యతే । ఇదం చాన్యత్ ।
సర్వం ప్రత్యుపభోగం  యస్మాత్పురుషస్య సాధయతి బుద్ధిః  ।
సైవ  చ విశినష్టి తతః ప్రధానపురుషాన్తరం  సూక్ష్మమ్ ॥ ౩౭॥
గౌడపాదభాష్య
సర్వేన్ద్రియగతం  త్రిష్వపి  కాలేషు సర్వం ప్రత్యుపభోగముపభోగం
ప్రతి  దేవమనుష్యతిర్యగ్ బుద్ధీన్ద్రియకర్మేన్ద్రియద్వారేణ    సాన్తఃకరణా
బుద్ధిః  సాధయతి సమ్పాదయతి యస్మాత్ తస్మాత్ సైవ  చ విశినష్టి
ప్రధానపురుషయోర్విషయవిభాగం  కరోతి ప్రధానపురుషాన్తరం
నానాత్వమిత్యర్థః  ।సూక్ష్మమిత్యనధికృతతపశ్చరణైరప్రాప్యమియం 
ప్రకృతిః  సత్త్వరజస్తమసాం సామ్యావస్థా ఇయం బుద్ధిరయమహంకార  ఏతాని
పఞ్చతన్మాత్రాణ్యేకాదశేన్ద్రియాణి   పఞ్చమహాభూతాన్యయమన్యః పురుష ఏభ్యో
వ్యతిరిక్త ఇత్యేవ బోధయతి బుద్ధిర్యస్యావాయాదపవర్గో  భవతి ।పూర్వముక్తం
విశేషావిశేషవిషయాణి తత్ కే విషయాస్తచ్చ దర్శయతి ।

తన్మాత్రాణ్యవిశేషాస్తేభ్యో  భూతాని పఞ్చ పఞ్చభ్యః ।
ఏతే స్మృతా విశేషాః శాన్తా ఘోరాశ్చ మూఢాశ్చ ॥ ౩౮॥
గౌడపాదభాష్య
యాని పఞ్చ తన్మాత్రాణ్యహంకారాదుత్పద్యన్తే  తే శబ్దతన్మాత్రం   స్పర్శతన్మాత్రం
రూపతన్మాత్రం  రసతన్మాత్రం  గన్ధతన్మాత్రమేతాన్యవిశేషా   ఉచ్యన్తే దేవానామేతే
సుఖలక్షణా విషయా దుఃఖమోహరహితాస్తేభ్యః పఞ్చభ్యస్తన్మాత్రేభ్యః
పఞ్చమహాభూతాని పృథివ్యప్తేజోవాయ్వాకాశసంజ్ఞితాని
యాన్యుత్పద్యన్తే । ఏతే స్మృతా విశేషాః । గన్ధతన్మాత్రాత్ 
పృథివీ రసతన్మాత్రాదాపో  రూపతన్మాత్రాత్తేజః   స్పర్శతన్మాత్రాద్వాయుః
శబ్దతన్మాత్రాదాకాశమిత్యేవముత్పన్నాన్యేతాని   మహాభూతాన్యేతే విశేషా మానుషాణాం
విషయాః శాన్తా సుఖలక్షణా ఘోరా దుఃఖలక్షణామూఢామోహజనకా యథాకాశం
కస్యచిదనవకాశాదన్తర్గృహాదేర్నిర్గతస్య   సుఖాత్మకం శాన్తం భవతి
తదేవ శీతోష్ణవాతవర్షాభిభూతస్య   దుఃఖాత్మకం ఘోరం భవతి తదేవ
పన్థానం  గచ్ఛతో వనమార్గాత్  భ్రష్టస్య   దిఙ్ మోహాన్మూఢం భవతి । ఏవం
వాయుర్ఘర్మార్తస్య  శాన్తో భవతి శీతార్తస్య ఘోరో ధూలీశర్కరావిమిశ్రోఽతివాన్
మూఢ ఇతి । ఏవం తేజః ప్రభృతిషు  ద్రష్టవ్యమ్   । అథాన్యే విశేషాః ।
సూక్ష్మా మాతాపితృజాః సహ ప్రభూతైస్త్రిధా    విశేషాః స్యుః ।
సూక్ష్మాస్తేషాం నియతా మాతాపితృజా నివర్తన్తే  ॥ ౩౯॥
గౌడపాదభాష్య
సూక్ష్మాస్తన్మాత్రాణి  యత్సంగృహీతం తన్మాత్రికం  సూక్ష్మశరీరం
మహదాదిలిఙ్గం  సదా తిష్ఠతి  సంసరతి చ తే సూక్ష్మాస్తథా
మాతాపితృజా స్థూలశరీరోపచాయకా  ఋతుకాలే మాతాపితృసంయోగే
శోణితశుక్రమిశ్రీభావేనోదరాన్తః   సూక్ష్మశరీరస్యోపచయం
కుర్వీత తత్ సూక్ష్మశరీరం పునర్మాతురశితపీతనానావిధరసేన
నాభీనిబన్ధేనాప్యాయతే  తథా ప్రారబ్ధం   శరీరం
సూక్ష్మైర్మాతాపితృజైశ్చ  సహ మహాభూతైస్త్రివిధా   విశేషైః
పృష్ఠోదరజంఘాకట్యురః  శిరః ప్రభృతి  షాట్ కౌశికం పఞ్చభౌతికం
రుధిరమాంసస్నాయుశుక్రాస్థిమజ్జాసంభృతమాకాశోఽవకాశదానాద్వాయుర్వర్ద్ధనాత్   
తేజః పాకాదాపః సంగ్రహాత్పృథివీ  ధారణాత్ సమస్తావయవోపేతం
మాతురుదరాద్బహిర్భవతి । ఏవమేతే త్రివిధా  విశేషా స్యుః ।

అత్రాహ  కే నిత్యాః కే వాఽనిత్యాః సూక్ష్మాస్తేషాం నియతాః
సూక్ష్మాస్తన్మాత్రసంజ్ఞకాస్తేషాం   మధ్యే నియతా నిత్యాస్తైరారబ్ధం 
శరీరం కర్మవశాత్ పశుమృగపక్షిసరీసృపస్థావరజాతిషు  సంసరతి
ధర్మవశాదిన్ద్రకాదిలోకేష్వేవమేతన్నియతం  సూక్ష్మశరీరం సరతి
యావత్ జ్ఞానముత్పద్యతే  ఉత్పన్నే జ్ఞానే  విద్వాంఞ్ఛరీరం త్యక్త్వా మోక్షం
గచ్ఛతి తస్మాదేతే విశేషా సూక్ష్మా నిత్యా ఇతి మాతాపితృజా నివర్తన్తే  తత్
సూక్ష్మశరీరం పరిత్యజ్యేహైవ  ప్రాణత్యాగవేలాయాం  మాతాపితృజా నివర్తన్తే
మరణకాలే మాతాపితృజం శరీరమిహైవ  నివర్త్త్య భూమ్యాదిషు ప్రలీయతే
యథా తత్త్వం సూక్ష్మం చ కథం సంసరతి తదాహ ।
పూర్వోత్పన్నమసక్తం నియతం మహదాదిసూక్ష్మపర్యన్తమ్ ।
సంసరతి నిరుపభోగం భావైరధివాసితం  లిఙ్గమ్  ॥ ౪౦॥
గౌడపాదభాష్య
యదా లోకానుపన్నాః ప్రధానాదిసర్గే  తదా సూక్ష్మశరీరముత్పన్నమితి ।
కించాన్యదసక్తం న సంయుక్తం తిర్యగ్యోనిదేవమానుషస్థానేషు
సూక్ష్మత్వాత్ కుత్రచిదసక్తం  పర్వతాదిష్వప్రతిహతప్రసరం   సర్తి
గచ్ఛతి । నిత్యం యావన్నజ్ఞానముత్పద్యతే  తావత్ సంసరతి తచ్చ
మహదాదిసూక్ష్మపర్యన్తం మహానాదౌ యస్య తన్మహదాది బుద్ధిరహంకారో
మన ఇతి పఞ్చ తన్మాత్రాణి  సూక్ష్మపర్యన్తం తన్మాత్రపర్యన్తం   సంసరతి
శూలగ్రహపిపీలికావత్  త్రీనపి  లోకాన్ । నిరుపభోగం భోగరహితం తత్
సూక్ష్మశరీరం పితృమాతృజేన బాహ్యేనోపచయేన క్రియాధర్మగ్రహణాత్ 
భోగేషు సమర్థం  భవతీత్యర్థః  ।భావైరధివాసితం  పురస్తాద్భావాన్
ధర్మాదీన్ వక్ష్యామస్తైరధివాసితముపరంజితం  లింగమితి । ప్రలయకాలే
మహదాదిసూక్ష్మపర్యన్తం కరణోపేతం ప్రధానే  లీయతే అసంసరణయుక్తం
సదా సర్గకాలమత్ర  వర్త్తతే  ప్రకృతిమోహబన్ధనబద్ధం    సత్
సంసరణాదిక్రియాస్వసమర్థమితి   పునః సర్గకాలే  సంసరతి తస్మాల్లింగం  సూక్ష్మమ్ ।
కిం ప్రయోజనేన  త్రయోదశవిధం  కరణం సంసరతీత్యేవం చోదితే సత్యాహ ।
చిత్రం  యథాశ్రయమృతే  స్థాణ్వాదిభ్యో  యథా వినా ఛాయా ।
తద్వద్వినా విశేషైస్తిష్ఠతి    న నిరాశ్రయం  లిఙ్గమ్  ॥ ౪౧॥
గౌడపాదభాష్య

చిత్రం  యథా కుడ్యాశ్రయమృతే  న తిష్ఠతి  స్థాణ్వాదిభ్యః  కీలకాదిభ్యో
వినా ఛాయా న తిష్ఠతి  తైర్వినా  న భవత్యాదిగ్రహణాద్యథా  శైత్యం  వినా
నాపో భవన్తి శైత్యం  వాఽద్భిర్వినా । అగ్నిరుష్ణం  వినా వాయుః స్పర్శం వినా
ఆకాశమవకాశం వినా పృథివీ గన్ధం  వినా తద్వదేతేన దృష్టాన్తేన 
న్యాయన వినా విశేషైరవిశేషైస్తన్మాత్రైర్వినా     న తిష్ఠతి  । అథ
విశేషభూతాన్యుచ్యన్తే శరీరం పఞ్చభూతమయం వైశేషిణా  శరీరేణ
వినా క్వ లిఙ్గస్థానం   చేతి క్వ ఏకదేహముజ్ఝతి  తదేవాన్యమాశ్రయతి
నిరాశ్రయమాశ్రయరహితం   లిఙ్గం  త్రయోదశ  విధం కరణమిత్యర్థః  ।
కిమర్థం  తదుచ్యతే ।
పురుషార్థహేతుకమిదం  నిమిత్తనైమిత్తికప్రసఙ్గేన    ।
ప్రకృతేర్విభుత్వయోగాన్నటవద్వ్యవతిష్ఠతే   లిఙ్గమ్  ॥ ౪౨॥
గౌడపాదభాష్య
పురుషార్థః  కర్తవ్య  ఇతి ప్రధానం  ప్రవర్త్తతే   స చ ద్వివిధః
శబ్దాద్యుపలబ్ధిలక్షణో   గుణపురుషాన్తరో లబ్ధిలక్షణశ్చ  ।
శబ్దాద్యుపలబ్ధిర్బ్రహ్మాదిషు   లోకేషు గన్ధాదిభోగావాప్తిః
గుణపురుషాన్తరోపలబ్ధిర్మోక్ష  ఇతి తసమాదుక్తం పురుషార్థహేతుకమిదం
సూక్ష్మశరీరం ప్రవర్త్తత   ఇతి । నిమిత్తనైమిత్తికప్రసంగేన   నిమిత్తం
ధర్మాది నైమిత్తికమూర్ద్ధ్వగమనాది   పురస్తాదేవ వక్ష్యామః ప్రసంగేన
ప్రసక్త్యా  ప్రకృతేః  ప్రధానస్య  విభుత్వయోగాద్యథా రాజా స్వరాష్ట్రే
విభుత్వాద్యద్యదిచ్ఛతి తత్తత్ కరోతీతి తథా ప్రకృతేః  సర్వత్ర
విభుత్వయోగాన్నిమిత్తనైమిత్తకం  ప్రసంగేన  వ్యవతిష్ఠతే  పృథక్
పృథగ్దేహధారణే  లిఙ్గస్య  వ్యవస్థాం  కరోతి । లింగం సూక్ష్మః
పరమాణుభిస్తన్మాత్రైరూపచితం  శరీరం త్రయోదశవిధకరణోపేతం
మానుషదేవతిర్యగ్యోనిషు వ్యవతిష్ఠతే  కథం నటవత్ యథా నటః పటాన్తరేణ
ప్రవిశ్య  దేవో భూత్వా నిర్గచ్ఛతి  పునర్మానుషః పునర్విదూషకః । ఏవం లింగం
నిమిత్తనైమిత్తికప్రసంగేనోదరాన్తః   ప్రవిశ్య  హస్తీ స్త్రీ పుమాన్ భవతి ।
భావైరధివాసితం  లింగం సంసరతీత్యుక్తం తత్ కే భావా ఇత్యాహ ।
సాంసిద్ధికాశ్చ  భావాః ప్రాకృతికా  వైకృతాశ్చ  ధర్మాద్యాః ।
దృష్టాః  కరణాశ్రయిణః  కార్యాశ్రయిణశ్చ  కలలాద్యాః ॥ ౪౩॥

గౌడపాదభాష్య
భావాస్త్రివిధాశ్చిన్త్యన్తే   సాంసిద్ధికాః  ప్రాకృతా  వైకృతాశ్చ  । తత్ర
సాంసిద్ధికా  యథా భవగతః కపిలస్యాదిసర్గే ఉత్పద్యమానస్య చత్వారో
భావాః సహోత్పన్నాః ధర్మో జ్ఞానం  వైరాగ్యమైశ్వర్యమితి   ।ప్రాకృతాః
కథ్యన్తే బ్రహ్మణశ్చత్వారః  పుత్రాః  సనకసనన్దనసనాతనసనత్కుమారా
బభూవుః । తేషాముత్పన్నకార్యకారణానాం శరీరిణాం షోడశవర్షాణామేతే
భావాశ్చత్వారః సముత్పన్నాస్తస్మాదేతే ప్రాకృతాః  । తథా వైకృతా
యథా ఆచార్యమూర్త్తిం నిమిత్తం కృత్వాఽస్మదాదీనాం జ్ఞానముత్పద్యతే
జ్ఞానాద్వైరాగ్యం   వైరాగ్యాద్ధర్మో   ధర్మాదైశ్వర్యమితి  । ఆచార్యమూర్త్తిరపి
వికృతిరితి తస్మాద్వైకృతా  ఏతే భావా ఉచ్యన్తే యైరధివాసితం  లిఙ్గం
సంసరతి ఏతే చత్వారో భావాః సాత్వికాస్తామసావిపరీతాః సాత్త్వికమేతద్రూపం
తామసమస్మాద్విపర్యస్తమిత్యత్ర వ్యాఖ్యాతా ఏవమష్టౌ ధర్మో జ్ఞానం
వైరాగ్యమైశ్వర్యమధర్మోఽజ్ఞానమవైరాగ్యమనైశ్వర్యమిత్యష్టౌ      భావాః ।
ఏతదుక్తమధ్యవసాయో బుద్ధిః  ధర్మో జ్ఞానమితి  కార్యం దేహస్తదాశ్రయాః
కలలాద్యా యే మాతృజా ఇత్యుక్తాః శుక్రశోణితసంయోగే  వివృద్ధిహేతుకాః  కలలాద్యా
బుద్బుదమాంసపేశీప్రభృతయః  । తథా కౌమారయౌవనస్థవిరత్వాదయో
భావా అన్నపానరసనిమిత్తా నిష్పద్యన్త అతః కార్యాశ్రయిణ  ఉచ్యన్త
అన్నాదివిషయభోగనిమిత్తా జాయన్తే । నిమిత్తనైమిత్తికప్రసఙ్గేనేతి  
యదుక్తమత్రోచ్యతే  ।
ధర్మేణ గమనమూర్ధ్వం  గమనమధస్తాద్భవత్యధర్మేణ ।
జ్ఞానేన  చాపవర్గో విపర్యయాదిష్యతే బన్ధః  ॥ ౪౪॥
గౌడపాదభాష్య
ధర్మేణ గమనమూర్ద్ధ్వం  ధర్మం నిమిత్తం కృత్వోర్ద్ధ్వముపనయతి
ఊర్ద్ధ్వమిత్యష్టౌ  స్థానాని  గృహ్యన్తే । తద్యథా ।బ్రాహ్మం  ప్రాజాపత్యం
సౌమ్యమైన్ద్రం   గాన్ధర్వం  రాక్షసం పైశాచమితి  తత్ సూక్ష్మం శరీరం
గచ్ఛతి పశుమృగపక్షిసరీసృపస్థావరాన్తేష్వధర్మో  నిమిత్తమ్ । కించ
జ్ఞానేన  చాపవర్గశ్చ  పఞ్చవింశతితత్త్వజ్ఞానం  తేన నిమిత్తేనాపవర్గో
మోక్షః తతః సూక్ష్మం శరీరం నివర్తతే పరమాత్మా ఉచ్యతే । విపర్యయాదిష్యతే
బన్ధః  అజ్ఞానం  నిమిత్తం స చైష  నైమిత్తికః  ప్రాకృతో  వైకారికో
దాక్షిణికశ్చ బన్ధ ఇతి వక్ష్యతి పురస్తాత్ యదిదముక్తమ్ । ’ప్రాకృతేన

చ బన్ధేన  తథా వైకారికేణ  చ । దక్షిణాభిస్తృతీయేన బద్ధో నాన్యేన
ముచ్యతే’ ॥ తథాఽన్యదపి నిమిత్తమ్ ।
వైరాగ్యాత్ప్రకృతిలయః  సంసారో భవతి రాజసాద్రాగాత్  ।
ఐశ్వర్యాదవిఘాతో విపర్యయాత్తద్విపర్యాసః ॥ ౪౫॥
గౌడపాదభాష్య
యథా కస్యచిద్వైరాగ్యమస్తి  న తత్త్వజ్ఞానం  తస్మాదజ్ఞానపూర్వాద్వైరాగ్యాత్ 
ప్రకృతిలయో  మృతోఽష్టాసు  ప్రకృతిషు  ప్రధానబుద్ధ్యహఙ్కారతన్మాత్రేషు  
లీయతే న మోక్షః తతో భూయోఽపి సంసరతి । తథాయోఽయం రాజసో
రాగః యజామి దక్షిణాం దదామి యేనాముష్మింల్లోకేఽత్ర  యద్దివ్యం  మానుషం
సుఖమనుభవామ్యేతస్మాద్రాజసాద్రాగాత్   సంసారో భవతి । తథా ఐశ్వర్యాదవిఘాతః
ఏతదైశ్వర్యమష్టగుణమణిమాదియుక్తం   తస్మాదైశ్వర్యనిమిత్తాదవిఘాతో
నైమిత్తికో  భవతి బ్రాహ్మాదిషు  స్థానేష్వైశ్వర్యం   న విహన్యతే ।
కించాన్యద్విపర్యయాద్విపర్యాసః తస్యావిఘాతస్తస్య విపర్యాసో విఘాతో
భవత్యనైశ్వర్యాత్  సర్వత్ర విహన్యతే । కించాన్యద్విపర్యాద్విపర్యాసః
స్యావిఘాతస్య విపర్యాసో విఘాతో భవత్యనైశ్వర్యాత్  సర్వత్ర విహన్యతే । ఏష
నిమిత్తైః  సహ నైమిత్తికః  షోడశవిధో వ్యాఖ్యాతః । స కిమాత్మక ఇత్యాహ ।
ఏష ప్రత్యయసర్గో  విపర్యయాశక్తితుష్టిసిద్ధ్యాఖ్యః   ।
గుణవైషమ్యవిమర్దాత్   తస్య భేదాస్తు పఞ్చాశత్ ॥ ౪౬॥
గౌడపాదభాష్య
యథా ఏష షోడశవిధో నిమిత్తనైమిత్తభేదో  వ్యాఖ్యాత ఏష ప్రత్యయసర్గ
ఉచ్యతే । ప్రత్యయో  బుద్ధిరిత్యుక్తాఽధ్యవసాయో  బుద్ధిర్ధర్మో   జ్ఞానమిత్యాది  స
చ ప్రత్యయసర్గశ్చతుర్ధా   భిద్యతే విపర్యయాశక్తితుష్టిసిద్ధాఖ్యభేదాత్   ।
తత్ర సంశయోఽజ్ఞానమ్  ।యథా కస్యచిత్ స్థాణుదర్శనే  స్థాణురయం  పురుషో
వేతి సంశయః । అశక్తిర్యథా । తమేవ స్థాణుం  సమ్యద్గృష్ట్వా   సంశయం
ఛేత్తుం న శక్నోతీత్యశక్తిః  । ఏవం తృతీయస్తుష్ట్యాఖ్యో  యథా । తమేవ
స్థాణుం  జ్ఞాతుం  సంశయితుం వా నేచ్ఛతి కిమనేనాస్మాకమిత్యేషా తుష్టిః  ।
చతుర్థః  సిద్ధాఖ్యో  యథా । ఆనన్దితేన్ద్రియః   స్థాణుమారూఢాం  వల్లిం  పశ్యతి
శకునిం వా తస్య సిద్ధిర్భవతి  స్థాణురయమితి  । ఏవమస్య చతుర్విధస్య
ప్రత్యయసర్గస్య   గుణవైషమ్యవిమర్ద్దే  తస్య భేదాస్తు పఞ్చాశత్యోఽయం

సత్త్వరజస్తమోగుణానాం వైషమ్యో  విమర్ద్దః  తేన తస్య ప్రత్యయసర్గస్య 
పఞ్చాశద్భేదా భవన్తి తథా క్వాపి సత్త్వముత్కటం రజస్తమసీ ఉదాసీనే
క్వాపి రజః క్వాపి తమ ఇతి భేదాః కథ్యన్తే ।
పఞ్చ విపర్యయభేదా భవన్త్యశక్తేశ్చ  కరణవైకల్యాత్  ।
అష్టావింశతిభేదాస్తుష్టిర్నవధాఽష్టధా    సిద్ధిః  ॥ ౪౭॥
గౌడపాదభాష్య
పఞ్చ విపర్యయభేదాస్తే యథా తమోమోహో మహామోహస్తామిస్రోఽన్ధతామిస్ర 
ఇత్యేషాం భేదానాం నానాత్వం వక్ష్యతేఽనన్తరమేవేతి ।
అశక్తేస్త్వష్టావింశతిభేదా   భవన్తి కరణవైకల్యాత్  తానపి వక్ష్యామస్తథా
చ తుష్టిర్నవధా  ఊర్ద్ధ్వస్రోతసి   రాజసాని జ్ఞానాని  । తథాష్టవిధా  సిద్ధిః
సాత్త్వికాని జ్ఞానాని  తత్రైవోర్ద్ధ్వస్రోతసి    । ఏతత్ క్రమేణైవ   వక్ష్యన్తే తత్ర
విపర్యయభేదా ఉచ్యన్తే ।
భేదస్తమసోఽష్టవిధో  మోహస్య చ దశవిధో మహామోహః ।
తామిస్రోఽష్టాదశధా   తథా భవత్యన్ధతామిస్రః   ॥ ౪౮॥
గౌడపాదభాష్య
తమసస్తావదష్టధా  భేదః ప్రలయోఽజ్ఞానాద్విభజ్యతే   సోఽష్టాసు  ప్రకృతిషు
లీయతే ప్రధానబుద్ధ్యహంకారపఞ్చతన్మాత్రాష్టాసు     తత్ర లీనమాత్మానం
మన్యతే ముక్తోఽహమితి తమో భేద ఏషోఽష్టవిధస్య  మోహస్య భేదోఽష్టవిధ
ఏవేత్యర్థః  ।యత్రాష్టగుణమణిమాద్యైశ్వర్యం    తత్ర సంగాదిన్ద్రాదయో  దేవా న
మోక్షం ప్రాప్నువన్తి  పునశ్చ తత్ క్షయే సంసరన్త్యేషోఽష్టవిధో  మోహ ఇతి ।
దశవిధో మహామోహః శబ్దస్పర్శరూపరసగన్ధా  దేవానామేతే పఞ్చవిషయాః
సుఖలక్షణాః మానుషాణామప్యేతే ఏవ శబ్దాదయః  పఞ్చ విషయా ఏవమేతేషు
దశసు మహామోహ ఇతి ।తామిస్రోఽష్టదశధాఽష్టావిధమైశ్వర్యం   
దృష్టానుశ్రవికా   విషయా దశ ఏతేషామష్టాదశానాం
సమ్పదమనునన్దన్తి   విపదం నానుమోదన్త్యేషోఽష్టాదశవిధో
వికల్పస్తామిస్రో । తథా తామిస్రమష్టగుణమైశ్వర్యం    దృష్టానుశ్రవికా 
దశవిషయాస్తథాన్ధతామిస్రోఽప్యష్టాదశభేద    ఏవ కింతు విషయసమ్పత్తౌ
సమ్భోగకాలే య ఏవ మ్రియతేఽష్టగుణైశ్వర్యాద్వా    భ్రశ్యతే  తతస్తస్య
మహద్దుఃఖముత్పద్యతే  సోఽన్ధతామిస్ర  ఇతి । ఏవం విపర్యయభేదాస్తమః

ప్రభృతయః  పఞ్చ ప్రత్యేకం  భిద్యమానా ద్విషష్టిభేదాః  సంవృత్తా ఇతి ।
అశక్తిభేదాః కథ్యన్తే  ।
ఏకాదశేన్ద్రియవధాః  సహ బుద్ధివధైరశక్తిరుద్దిష్టా     ।
సప్తదశవధా బుద్ధేర్విపర్యయాత్తుష్టిసిద్ధీనామ్    ॥ ౪౯॥
గౌడపాదభాష్య
భవన్త్యశక్తేశ్చ  కరణవైకల్యాదష్టావింశతిభేదా   ఇత్యుద్దిష్టం 
తత్రైకాదశేన్ద్రియవధాః   బాధిర్యమన్ధతాప్రసుప్తిరుపహ్వికాఘ్రాణపాకో   మూకతా
కుణిత్వం ఖాంజ్యం క్లైబ్యమున్మాద  ఇతి । సహ బుద్ధివధైరశక్తిరుద్దిష్టా     యే
బుద్ధివధాస్తైః   సహాశక్తేరష్టావింశతిభేదా  భవన్తి సప్తదశవధా
బుద్ధేః  సప్తదశవధాస్తే తుష్టిభేదసిద్ధిభేదవైపరీత్యేన  
తుష్టిభేదా  నవ సిద్ధిభేదా  అష్టౌ యే తే విపరీతైః  సహ ఏకాదశ విధా
ఏవమష్టావింశతివికల్పా  అశక్తిరితి విపర్యయాత్ సిద్ధితుష్టీనామేవ   భేదక్రమో
ద్రష్టవ్యః   । తత్ర తుష్టిర్నవధా  కథ్యతే ।
ఆధ్యాత్మికాశ్చతస్రః  ప్రకృత్యుపాదానకాలభాగ్యాఖ్యాః  ।
బాహ్యా విషయోపరమాత్పఞ్చ నవ చ తుష్టయోఽభిహితాః  ॥ ౫౦॥
గౌడపాదభాష్య
ఆధ్యాత్మికాశ్చతస్రః  తుష్టయోఽధ్యాత్మని  భవా ఆధ్యాత్మికా తాశ్చ
ప్రకృత్యుపాదానకాలభాగ్యాఖ్యాః  । తత్ర ప్రకృత్యాఖ్యా  యథా కశ్చిత్
ప్రకృతిం  వేత్తి తస్యాః సగుణనిర్గుణత్వం  చ తేన తత్త్వం తత్ కార్యం
విజ్ఞాయైవ   కేవలం తుష్టస్తస్య   నాస్తి మోక్ష ఏషా ప్రకృత్యాఖ్యా  ।
ఉపాదానాఖ్యా యథా కశ్చిదవిజ్ఞాయైవ   తత్త్వాన్యుపాదానగ్రహణం  కరోతి
త్రిదణ్డకమణ్డలువివిదికాభ్యో    మోక్ష ఇతి తస్యాపి నాస్త్యేషా ఉపాదానాఖ్యా ।
తథా కాలాఖ్యా కాలేన మోక్షో భవిష్యతీతి కిం తత్త్వాభ్యాసేనేత్యేషా
కాలాఖ్యా తుష్టిస్తస్య   నాస్తి మోక్ష ఇతి । తథా భాగ్యాఖ్యా
భాగ్యేనైవ  మోక్షో భవిష్యతీతి భాగ్యాఖ్యా । చతుర్ద్ధా తుష్టిరితి  ।
బాహ్యావిషయోపరమాచ్చ పఞ్చ ।బాహ్యాస్తుష్టయః  పఞ్చ విషయోపరమాత్
శబ్దస్పర్శరూపరసగన్ధేభ్య   ఉపరతోఽర్జనరక్షణక్షయసంగహింసాదర్శనాత్  ।
వృద్ధినిమిత్తం  పాశుపాల్యవాణిజ్యప్రతిగ్రహసేవాః   కార్యా ఏతదర్జనం
దుఃఖమర్జితానాం  రక్షణే దుఃఖముపభోగాత్ క్షీయత ఇతి క్షయదుఃఖమ్ । తథా

విషయోపభోగసంగే కృతే నాస్తీన్ద్రియాణాముపశమ  ఇతి సంగదోషః । తథా న
అనుపహత్య భూతాన్యుపభోగ ఇత్యేష హింసాదోషః । ఏవమర్జ్జనాదిదోషదర్శనాత్
పఞ్చవిషయోపరమాత్ పఞ్చ తుష్టయః  । ఏవమాధ్యాత్మికబాహ్యభేదాన్నవ
తుష్టయస్తాసాం  నామాని శాస్త్రాన్తరే   ప్రోక్తాని  । అమ్భః సలిలమోఘో వృష్టిః
సుతమో పారం సునేత్రం  నారీకమనుత్తమాంభసికమితి । ఆసాం తుష్టీనాం
విపరీతాశక్తిభేదాద్బుద్ధిబధా  భవన్తి । తద్యథా అనమ్భసోఽసలిలమనోఘ
ఇత్యాదివైపరీత్యాద్బుద్ధివధా   ఇతి । సిద్ధిరుచ్యతే  ।
ఊహః శబ్దోఽధ్యయనం  దుఃఖవిఘాతాస్త్రయం  సుహృత్ప్రాప్తిః ।
దానం చ సిద్ధయోఽష్టౌ  సిద్ధేః  పూర్వోఽఙ్కుశస్త్రివిధః  ॥ ౫౧॥
ఊహోయథా కశ్చిన్నత్యమూహతే కిమిహ సత్యం కిం పరం కిం నైశ్రేయసం 
కిం కృతార్థః  స్యామితి చిన్తయతో జ్ఞానముత్పద్యతే  ప్రధానాదన్య
ఏవ పురుష ఇత్యన్యా బుద్ధిరన్యోఽహంకారోఽన్యాని  తన్మాత్రాణీన్ద్రియాణి 
పఞ్చమహాభూతానీత్యేవం తత్త్వజ్ఞానముత్పద్యతే  యేన మోక్షో
భవతి ఏషా ఊహాఖ్యా ప్రథమా  సిద్ధిః  । తథా శబ్దజ్ఞానాత్ 
ప్రధానపురుషబుద్ధ్యహంకారతన్మాత్రేన్ద్రియపఞ్చమహాభూతవిషయం   
జ్ఞానం  భవతి తతో మోక్ష ఇత్యేషా శబ్దాఖ్యా  సిద్ధిః  ।
అధ్యయనాద్వేదాదిశాస్త్రాధ్యయనాత్  పఞ్చవింశతితత్త్వజ్ఞానం
ప్రాప్య  మోక్షంయాతి ఇత్యేషా తృతీయా సిద్ధిః  ।
దుఃఖవిఘాతత్రయమాధ్యాత్మికాధిభౌతికాధిదైవికదుఃఖత్రయవిఘాతాయ  
గురుం సముపగమ్య తత ఉపదేశాన్మోక్షంయాత్యేషా చతుర్థీ సిద్ధిః  ।
ఏషైవ  దుఃఖత్రయభేదాత్  త్రిధా  కల్పనీయా ఇతి షట్ సిద్ధయః  ।
తథా సుహృత్ప్రాప్తిర్యథా కశ్చిత్ సుహృత్ జ్ఞానమధిగమ్య  మోక్షం
గచ్ఛతి ఏషా సప్తమీ సిద్ధిః  ।దానం యథా కశ్చిద్భగవతాం
ప్రత్యాశ్రయౌషధిత్రిదణ్డకుణ్డికాదీనాం      గ్రాసాచ్ఛాదనాదీనాం  చ
దానేనోపకృత్య తేభ్యో జ్ఞానమవాప్య  మోక్షంయాత్యేషాష్టమీ  సిద్ధిః  ।
ఆసామష్టానాం  సిద్ధీనాం  శాస్త్రాన్తరే   సంజ్ఞాః  కృతాస్తారం సుతారం
తారతారం ప్రమోదం  ప్రముదితం  ప్రమోదమానం  రమ్యకం సదాప్రముదితమితి  ।
ఆసాం విపర్యయాత్ బుద్దేర్బన్ధా  యే విపరీతాస్త అశక్తౌ నిక్షిప్తా
యథాఽతారమసుతారమతారతారమిత్యాదిద్రష్టవ్యమశక్తిభేదా 
అష్టావింశతిరుక్తాస్తే   సహ బుద్ధిబన్ధైరేకాదశేన్ద్రియబన్ధా    ఇతి । తత్ర

తుష్టివిపర్యయా  నవ సిద్ధీనాం  విపర్యయా అష్టౌ ఏవమేతే సప్తదశ బుద్ధిబన్ధా
ఏతైః  సహేన్ద్రియబన్ధా  అష్టావింశతిరశక్తిభేదాః   పశ్చాత్ కథితా ఇతి
విపర్యయాశక్తితుష్టిసిద్ధీనామేవోద్దేశో    నిర్దేశశ్చ  కృత ఇతి । కిం చాన్యత్
సిద్ధేః  పూర్వోఽఙ్కుశస్త్రివిధః  సిద్ధేః  పూర్వాయా విపర్యయాశక్తితుష్టయస్తా
ఏవ సిద్ధేరంకుశస్తద్భేదాదేవం  త్రివిధో  యథా హస్తీ గృహీతాంకుశేన
వశో భవత్యేవ విపర్యయాశక్తితుష్టిభిర్గృహీతో   లోకోఽజ్ఞానమాప్నోతి
తస్మాదేతాః పరిత్యజ్య సిద్ధిః  సేవ్యా ససిద్ధేస్తత్త్వజ్ఞానముత్పద్యతే   
తన్మోక్ష ఇతి । అథ యదుక్తం భావైరధివాసితం  లింగం తత్ర భావా
ధర్మాదయోఽష్టావుక్తా  బుద్ధిపరిణామా  విపర్యయాశక్తితుష్టిసిద్ధిపరిణతాః   స
భావాఖ్యః ప్రత్యయసర్గః   లింగం చ తన్మాత్రసర్గశ్చతుర్దశభూతపర్యన్త  
ఉక్తస్తత్రైకేనైవ     సర్గేణ  పురుషార్థసిద్ధౌ  కిముభయవిధసర్గేణేత్యత  ఆహ ।
న వినా భావైర్లిఙ్గం    న వినా లిఙ్గేన  భావనిర్వృత్తిః ।
లిఙ్గాఖ్యో  భావాఖ్యస్తస్మాద్వివిధః ప్రవర్త్తతే   సర్గః ॥ ౫౨॥
గౌడపాదభాష్య
భావైః  ప్రత్యయసర్గైర్వినా   లింగం న తన్మాత్రసర్గో  న
పూర్వపూర్వసంస్కారాదృష్టకారితత్వాదుత్తరోత్తరదేహలమ్భస్య
లింగేన తన్మాత్రసర్గేణ   చ వినా భావనిర్వృత్తిర్న
స్థూలసూక్ష్మదేహసాధ్యత్వాద్ధర్మాదేరనాదిత్వాచ్చ   సర్గస్య
బీజాంకురావన్యోన్యాశ్రయౌ  న దోషాయ తత్తజ్జాతీయాపేక్షితత్వేఽపి  తత్తద్వ్యక్తీనాం
పరస్పరానపేక్షిత్వాత్తస్మాద్భావాఖ్యో లింగాఖ్యశ్చ ద్వివిధః ప్రవర్త్తతే 
సర్గ ఇతి కిం చాన్యత్ ।
అష్టవికల్పో  దైవస్తైర్యగ్యోనశ్చ   పఞ్చధా భవతి।
మానుష్యశ్చైకవిధః  సమాసతో భౌతికః సర్గః  ॥ ౫౩॥
గౌడపాదభాష్య
తత్ర దైవమష్టప్రకారం    బ్రాహ్మం  ప్రాజాపత్యం  సౌమ్యమైన్ద్రం   గాన్ధర్వం  యాక్షం
రాక్షసం పైశాచమితి  । పశుమృగపక్షిసరీసృపస్థావరాణి  భూతాన్యేవ
పఞ్చవిధస్తైరశ్చ  ।మానుషయోనిరేకైవ  ఇతి చతుర్దశభూతాని  త్రిష్వపి
లోకేషు గుణత్రయమస్తి  తత్ర కస్మిన్ కిమధికముచ్యతే ।
ఊర్ధ్వం  సత్త్వవిశాలస్తమోవిశాలశ్చ మూలతః సర్గః  ।

మధ్యే రజోవిశాలో బ్రహ్మాదిస్తమ్బపర్యన్తః  ॥ ౫౪॥
గౌడపాదభాష్య
ఊర్ద్ధ్వమిత్యష్టసు   దేవస్థానేషు  సత్త్వవిశాలం సత్త్వవిస్తారః సత్త్వోత్కట
ఊర్ద్ధ్వసత్త్వ   ఇతి । తత్రాపి  రజస్తమసీ స్తః । తమోవిశాలోమూలతః పశ్వాదిషు
స్థావరాన్తేషు  సర్వఃసర్గస్తమసాధిక్యేన   వ్యాప్తస్తత్రాపి   సత్త్వరజసీ స్తః ।
మధ్యే మానుష్యే రజ ఉత్కటం తత్రాపి  సత్త్వతమసీ విద్యేతే తస్మాద్దుఃఖప్రాయా 
మనుష్యాః । ఏవం బ్రహ్మాదిస్తమ్బపర్యన్తః  బ్రహ్మాదిస్థావరాన్తః   ఇత్యర్థః  ।
ఏవమభౌతికః సర్గో లింగసర్గో భావసర్గో భూతసర్గో దైవమానుషతైర్యగ్యోనయ 
ఇత్యేషః ప్రధానకృతః  షోడశః సర్గః  ।
తత్ర జరామరణకృతం దుఃఖం ప్రాప్నోతి  చేతనః పురుషః ।
లిఙ్గస్యావినివృత్తేస్తస్మాద్దుఃఖం    సమాసేన ॥ ౫౫॥
గౌడపాదభాష్య
తత్రేతి  తేషు దేవమానుషతిర్యగ్యోనిషు జరాకృతం మరణకృతం చైవ  దుఃఖం
చేతనః చైతన్యవాన్  పురుషః ప్రాప్నోతి  న ప్రధానం  న బుద్ధిర్నాహంకారో  న
తన్మాత్రాణీన్ద్రియాణి   మహాభూతాని చ । కియన్తం కాలం పురుషో దుఃఖం ప్రాప్నోతీతి
తద్వివినక్తి । లింగస్యావినివృత్తేర్యత్తన్మహదాది  లింగశరీరేణావిశ్య
తత్ర వ్యక్తీభవతి  తద్యావన్నివర్త్తతే సంసారశరీరమితి సంక్షేపేణ త్రిషు
స్థానేషు  పురుషో జరామరణకృతం దుఃఖం ప్రాప్నోతి  లింగస్యావినివృత్తేః
లింగస్య వినివృత్తిం యావత్ । లింగనివృత్తౌ మోక్షో మోక్షప్రాప్తౌ  నాస్తి
దుఃఖమితి । తత్పునః కేన నివర్త్తతే యదా పఞ్చవింశతితత్త్వజ్ఞానం  స్యాత్
సత్త్వపురుషాన్యథాఖ్యాతిలక్షణమిదం ప్రధానమియం  బుద్ధిరయమహంకార  ఇమాని
పఞ్చతన్మాత్రాణ్యేకాదశేన్ద్రియాణి   పఞ్చ మహాభూతాని యేభ్యోఽన్యః పురుషో
విసదృశ ఇత్యేవం జ్ఞానాల్లింగనివృత్తిస్తతో    మోక్ష ఇతి । ప్రవృత్తేః   కిం
నిమిత్తమారభ్య ఇత్యుచ్యతే ।
ఇత్యేష ప్రకృతికృతో  మహదాదివిషయభూతపర్యన్తః ।
ప్రతిపురుషవిమోక్షార్థం   స్వార్థ ఇవ పరార్థ ఆరమ్భః ॥ ౫౬॥
గౌడపాదభాష్య
ఇత్యేష పరిసమాప్తౌ నిర్ద్దేశే  చ ప్రకృతివికృతౌ  ప్రకృతికరణే
ప్రకృతిక్రియాయాం   య ఆరమ్భో మహదాదివిశేషభూతపర్యన్తః

ప్రకృతేర్మహాన్  మహతోఽహంకారస్తస్మాత్తన్మాత్రాణ్యేకాదశేన్ద్రియాణి 
తన్మాత్రేభ్యః  పఞ్చమహాభూతానీత్యేషః ప్రతిపురుషవిమోక్షార్థం 
పురుషం ప్రతి  దేవమనుష్యతిర్యగ్భావం గతానాం విమోక్షార్థమారమ్భః
కథం స్వార్థ ఇవ పరార్థమారమ్భః  యథా కశ్చిత్ స్వార్థం  త్యక్త్వా
మిత్రకార్యాణి  కరోతి ఏవం ప్రధానమ్  । పురుషోఽత్ర ప్రధానస్య  న కిఞ్చిత్
ప్రత్యుపకారం  కరోతి ।స్వార్థ ఇవ న చ స్వాథః పరార్థ ఏవార్థః
శబ్దాదివిషయోపలబ్ధిర్గుణపురుషాన్తరోపలబ్ధిశ్చ     త్రిషు  లోకేషు
శబ్దాదివిషయైః   పురుషాయోజయితవ్యా అన్తే చ మోక్షేణేతి ప్రధానస్య
ప్రవృత్తిస్తథా    చోక్తమ్ । కుమ్భవత్ ప్రధానం  పురుషార్థం  కృత్వా
నివర్త్తత ఇతి । అత్రోచ్యతేఽచేతనం  ప్రధానం  చేతనః పురుష ఇతి మయా
త్రిషు  లోకేషు శబ్దాదిభిర్విషయైః   పురుషోయోజ్యోఽన్తే మోక్షః కర్త్తవ్య ఇతి
కథం చేతనవత్ ప్రవృతిః  । సత్యం కింత్వచేతనానామపి ప్రవృత్తిర్దృష్టా  
నివృత్తిశ్చ యస్మాదిత్యాహ ।
వత్సవివృద్ధినిమిత్తం  క్షీరస్య యథా ప్రవృత్తిరజ్ఞస్య    ।
పురుషవిమోక్షనిమిత్తం తథా ప్రవృత్తిః   ప్రధానస్య  ॥ ౫౭॥
గౌడపాదభాష్య
యథా తృణాదికం గవా భక్షితం క్షీరభావేన పరిణమ్య వత్సవివృద్ధిం
కరోతి పుష్టే చ వత్సే నివర్త్తత ఏవం పురుషవిమోక్షనిమిత్తం ప్రధానమ్  ।
అజ్ఞస్య  ప్రవృత్తిరిత   । కించ ।
ఔత్సుక్యనివృత్త్యర్థం  యథా క్రియాసు  ప్రవర్తతే   లోకః।
పురుషస్య విమోక్షార్థం  ప్రవర్తతే   తద్వదవ్యక్తమ్  ॥ ౫౮॥
గౌడపాదభాష్య
యథా లోక ఇత్యౌస్తుక్యే సతి తస్య నివృత్త్యర్థం  క్రియాసు  ప్రవర్త్తతే 
గమనాగమనక్రియాసు  కృతకార్యో నివర్త్తతే తథా పురుషస్య విమోక్షార్థం
శబ్దాదివిషయోపభోగోపలబ్ధిలక్షణం   గుణపురుషాన్తరోపలబ్ధిలక్షణం
చ ద్వివిధమపి పురుషార్థం  కృత్వా ప్రధానం  నివర్తతే । కిం చాన్యత్ ।
రఙ్గస్య  దర్శయిత్వా నివర్తతే నర్తకీ యథా నృత్యాత్ ।
పురుషస్య తథాత్మానం ప్రకాశ్య  నివర్తతే ప్రకృతిః  ॥ ౫౯॥

గౌడపాదభాష్య
యథా నర్త్తకీ శ‍ృఙ్గారాదిరసౌరితిహాసాదిభావైశ్చ 
నిబద్ధగీతవాదిత్రవృత్తాని   రఙ్గస్య  దర్శయిత్వా కృతకార్యా
నృత్యాన్నివర్త్తతే తథా ప్రకృతిరపి  పురుషస్యాత్మానం ప్రకాశ్య
బుద్ధ్యహంకారతన్మాత్రేన్దియమహాభూతభేదేన    నివర్తతే । కథం కో వా
స్యాన్నివర్త్తకో హేతుస్తదాహ ।
నానావిధైరుపాయైరుపకారిణ్యనుపకారిణః   పుంసః।
గుణవత్యగుణస్య సతస్తస్యార్థమపార్థకం   చరతి ॥౬౦॥
గౌడపాదభాష్య
నానావిధైరుపాయైః   ప్రకృతిః  పురుషస్యోపకారిణ్యనుపకారిణః పుంసః కథం
దేవమానుషతిర్యగ్భావేన సుఖదుఃఖమోహాత్మకభావేన శబ్దాదివిషయభావేన
ఏవం నానావిధైరుపాయైరాత్మానం   ప్రకాశ్యాహమన్యా  త్వమన్య ఇతి నివర్త్తతేఽతో
నిత్యస్య తస్యార్థమపార్థం   కురుతే చరతి చ యథా కశ్చిత్ పరోపకారీ
సర్వస్యోపకురుతే నాత్మనః ప్రత్యుపకారమీహత  ఏవం ప్రకృతిః  పురుషార్థం
కురుతే కరోత్యపార్థకమ్  । పశ్చాదుక్తమాత్మానం ప్రకాశ్య  నివర్త్తతే నివృత్త
చ కిం కరోతీత్యాహ ।
ప్రకృతేః  సుకుమారతరం న కిఞ్చిదస్తీతి మే మతిర్భవతి ।
యాదృష్టాస్మీతి  పునర్న దర్శనముపైతి  పురుషస్య ॥౬౧॥
గౌడపాదభాష్య
లోకే ప్రకృతేః  సుకుమారతరం న కిఞ్చిదస్తీత్యేవం మే మతిర్భవతి యేన
పరార్థ ఏవం మతిరుత్పన్నా కస్మాదహమనేన పురుషేణ దృష్టాస్మీత్యస్య
పుంసో పునర్దర్శనం  నోపైతి  పురుషస్యాదర్శనముపయాతీత్యర్థః  । తత్ర
సుకుమారతరం వర్ణయతి  ।ఈశ్వరం కారణం బ్రువతే  । ᳚అజో జన్తురనీశోఽయమాత్మా
నః సుఖదుఃఖయోరీశ్వరప్రేరితో  గచ్ఛేత్ స్వర్గం  నరకమేవ వా ॥ ᳚ అపరే
స్వభావకారణికాం బ్రువతే  । కేన శుక్లీకృతా  హంసా మయూరాః కేన చిత్రితాః  ।
స్వభావేనైవేతి  । అత్ర సాంఖ్యాచార్యా ఆహుః నిర్గుణత్వాదీశ్వరస్య  కథం
సగుణతః ప్రజా  జాయేరన్ కథం వా పురుషాన్నిర్గుణాదేవ  తస్మాత్ ప్రకృతేర్యుజ్యతే
యథా శుక్లేభ్యస్తన్తుభ్యః   శుక్ల ఏవ పటో భవతి కృష్ణేభ్యః  కృష్ణ

ఏవేతి । ఏవం త్రిగుణాత్  ప్రధానాత్  త్రయో  లోకాస్త్రిగుణాః  సముత్పన్నా ఇతి గమ్యతే ।
నిర్గుణ  ఈశ్వరః సగుణానాం లోకానాం తస్మాదుత్పత్తిరయుక్తేతి । అనేన పురుషో
వ్యాఖ్యాతః । తథా కేషాంచిత్ కాలః కారణమిత్యుక్తం చ । ᳚కాలః పఞ్చాస్తి
భూతాని కాలః సంహరతే జగత్ । కాలః సుప్తేషు జాగర్త్తి కాలో హి దురతిక్రమః
॥ ᳚ వ్యక్తమవ్యక్తపురుషాస్త్రయః    పదార్థాస్తేన   కాలోఽన్తర్భూతోఽస్తి స వ్యక్తః
సర్వకర్తృత్వాత్ కాలస్యాపి ప్రధానమేవ  కారణం స్వభావోఽప్యత్రైవ  లీనః
తస్మాత్ కాలో న కారణమ్ ।నాపి స్వభావ ఇతి । తస్మాత్ ప్రకృతిరేవ  కారణం న
ప్రకృతేః  కారణాన్తరమస్తీతి । న పునర్దర్శనముపయాతి  పురుషస్య । అతః
ప్రకృతేః  సుకుమారతరం సుభోగ్యతరం న కిఞ్చిదీశ్వరాదికారణమస్తీతి మే
మతిర్భవతి । తథా చ శ్లోకే  రూఢమ్ । పురుషో ముక్తః పురుషః సంసారీతి
చోదితేత్యాహ ।
తస్మాన్న బధ్యతే నాపి ముచ్యతే నాపి సంసరతి కశ్చిత్ ।
సంసరతి బధ్యతే ముచ్యతే చ నానాశ్రయా  ప్రకృతిః  ॥౬౨॥
గౌడపాదభాష్య
తస్మాత్ కారణాత్ పురుషో న బధ్యతే నాపి ముచ్యతే నాపి సంసరతి
యస్మాత్ కారణాత్ ప్రకృతిరేవ  నానాశ్రయా  దైవమానుషతిర్యగ్యోన్యాశ్రయా 
బుద్ధ్యహంకారతన్మాత్రేన్ద్రియభూతస్వరూపేణ    బధ్యతే ముచ్యతే సంసరతి చేతి ।
అథ ముక్త ఏవ స్వభావాత్ స సర్వగతశ్చ కథం సంసరత్యప్రాప్తప్రాపణార్థం   
సంసరణమితి తేన పురుషో బధ్యతే పురుషో ముచ్యతే సంసరతి
వ్యపదిశ్యతే యేన సంసారిత్వం న విద్యతే సత్త్వపురుషాన్తజ్ఞానాత్  తత్త్వం
పురుషస్యాభివ్యజ్యతే । తదభివ్యక్తో కేవలః శుద్ధో ముక్తః స్వరూపప్రతిష్ఠః 
పురుష ఇతి । అత్ర యది పురుషస్య బన్ధో నస్తి  తతో మోక్షోఽపి నాస్తి ।
అత్రోచ్యతే  ప్రకృతిరేవాత్మానం  బధ్నాతి మోచయతి చ యత్ర సూక్ష్మశరీరం
తన్మాత్రకం  త్రివిధకరణోపేతం  తత్ త్రివిధేన  బన్ధేన  బధ్యతే । ఉక్తం
చ ప్రాకృతేన  చ బన్ధేన  తథా వైకారికేణ  చ ।దాక్షిణేన తృతీయేన
బద్ధో నాన్యేన ముచ్యతే । తత్ సూక్ష్మం శరీరం ధర్మాధర్మం సంయుక్తమ్ ।
ప్రకృతిశ్చ  బధ్యతే ప్రకృతిశ్చ  ముచ్యతే సంసరతీతి కథం తదుచ్యతే ।
రూపైః  సప్తభిరేవం బధ్నాత్యాత్మానమాత్మనా ప్రకృతిః  ।
సైవ  చ పురుషస్యార్థం  ప్రతి  విమోచయత్యేకరూపేణ ॥౬౩॥

గౌడపాదభాష్య
రూపైః  సప్తభిరేవైతాని  సప్త ప్రోచ్యన్తే   ధర్మో
వైరాగ్యమైశ్వర్యమధర్మోఽజ్ఞానమవైరాగ్యమనైశ్వర్య్యమేతాని    
ప్రకృతేః  సప్తరూపాణి తైరాత్మానం  స్వం బధ్నాతి ప్రకృతిరాత్మానం
స్వమేవ సైవ  ప్రకృతిః  పురుషస్యార్థః  పురుషార్థః  కర్త్తవ్య  ఇతి
విమోచయత్యాత్మానమేకరూపేణ జ్ఞానేన  । కథం తజ్జ్ఞానముత్పద్యతే  ।
ఏవం తత్త్వాభ్యాసాన్నాస్మి న మే నాహమిత్యపరిశేషమ్ ।
అవిపర్యయాద్విశుద్ధం  కేవలముత్పద్యతే జ్ఞానమ్ ॥౬౪॥
గౌడపాదభాష్య
ఏవముక్తేన క్రమేన  పఞ్చవింశతితత్త్వాలోచనాభ్యాసాదియం
ప్రకృతిరయం  పురుష ఏతాని పఞ్చతన్మాత్రేన్ద్రియమహాభూతానీతి   పురుషస్య
జ్ఞానముత్పద్యతే  నాస్తి నాహమేవ భవామి న మే మమ శరీరం తద్యతోఽహమన్యః
శరీరమన్యన్నాహమిత్యపరిశేషమహంకారరహితమపరిశేషమవిపర్యయాద్విశుద్ధం
విపర్యయః సంశయోఽవిపర్యయాదసంశయాద్విశుద్ధం  కేవలం తదేవ నాన్యదస్తీతి
మోక్షకారణముత్పద్యతేఽభివ్యజ్యతే జ్ఞానం  పఞ్చవింశతితత్త్వజ్ఞానం
పురుషస్యేతి ।జ్ఞానే  పురుషః కిం కరోతి ।
తేన నివృత్తప్రసవామర్థవశాత్సప్తరూపవినివృత్తామ్  ।
ప్రకృతిం  పశ్యతి పురుషః ప్రేక్షకవదవస్థితః   స్వస్థః  ॥౬౫॥
గౌడపాదభాష్య
తేన విశుద్ధేన  కేవలజ్ఞానేన  పురుషః ప్రకృతిం  పశ్యతి ప్రేక్షకవత్
ప్రేక్షకేణ  తుల్యమవస్థితః  స్వస్థో యథా రంగప్రేక్షకోఽవస్థితో   నర్త్తకీం
పశ్యతిః స్వస్థః  స్వస్మింస్తిష్ఠతి   స్వస్థః  స్వస్థానస్థితః   । కథంభూతాం
ప్రకృతిం  నివృత్తప్రసవాం  నివృత్తః బుద్ధ్యహంకారకార్య్యానర్థవశాత్ 
సప్తరూపవినివృత్తాం నివర్త్తితోభయపురుషప్రయోజనవశాద్యైః   సప్తభీ
రూపైర్ధర్మాదిభిరాత్మానం   బధ్నాతి తేభ్యః సప్తభ్యో రూపేభ్యో వినివృత్తిం
ప్రకృతిం  పశ్యతి । కిం చ ।
దృష్టా మయేత్యుపేక్షక ఏకో దృష్టాహమిత్యుపరమత్యన్యా  ।
సతి సంయోగేఽపి తయోః ప్రయోజనం  నాస్తి సర్గస్య  ॥౬౬॥

గౌడపాదభాష్య
రంగస్థ ఇతి యథా రంగస్థ ఇత్యేవముపేక్షక ఏకః కేవలః శుద్ధః
పురుషస్తేనాహం దృష్టేతి  కృత్వా ఉపరతా నివృతా ఏకా ఏకైవ
ప్రకృతిః  త్రైలోక్యస్యాపి  ప్రధానకారణభూతా  న ద్వితీయా ప్రకృతిరస్తి
మూర్త్తిభేదే జాతిభేదాదేవం ప్రకృతిపురుషయోర్నిర్వృత్తావపి  వ్యాపకత్వాత్
సంయోగోఽస్తి న తు సంయోగాత్ కుతః సర్గో భవతి । సతి సంయోగేఽపి
తయోః ప్రకృతిపురుషయోః  సర్వగతత్వాత్ సత్యపి సంయోగే ప్రయోజనం
నాస్తి సర్గస్య  సృష్టేశ్చరితార్థత్వాత్   ప్రకృతేర్ద్వివిధం   ప్రయోజనం
శబ్దవిషయోపలబ్ధిర్గుణపురుషాన్తరోపలబ్ధిశ్చ     । ఉభయత్రాపి
చరితార్థత్వాత్  సర్గస్య  నాస్తి ప్రయోజనం  యః పునః సర్గ ఇతి ।యథా
దానగ్రహణనిమిత్త  ఉత్తమర్ణాధమర్ణయోర్ద్రవ్యవిశుద్ధౌ    సత్యపి సంయోగే
న కశ్చిదర్థసమ్బన్ధో  భవతి । ఏవం ప్రకృతిపురుషయోరపి  నాస్తి
ప్రయోజనమితి  ।యది పురుషస్యోత్పన్నే జ్ఞానే  మోక్షో భాతి తతో మమ కస్మాన్న
భవతీతి । అత ఉచ్యతే ।
సమ్యగ్జ్ఞానాధిగమాద్ధర్మాదీనామకారణప్రాప్తౌ    ।
తిష్ఠతి  సంస్కారవశాచ్చక్రభ్రమవద్ధృతశరీరః    ॥౬౭॥
గౌడపాదభాష్య
యద్యపి పఞ్చవింశతితత్త్వజ్ఞానం  సమ్యక్ జ్ఞానం  భవతి
తథాఽపి సంస్కారవశాద్ధృతశరీరో యోగీ తిష్ఠతి  కథం
చక్రభ్రమవచ్చక్రభ్రమేణ     తుల్యం యథా కులాలశ్చక్రం  భ్రమయిత్వా  ఘటం
కరోతి మృత్పిణ్డం  చక్రమారోప్య  పునః కృత్వా ఘటం పర్యాముఞ్చతి చక్రం
భ్రమత్యేవ  సంస్కారవశాదేవం సమ్యగ్జ్ఞానాధిగమాదుత్పన్నసమ్యగ్జ్ఞానస్య 
ధర్మాదీనామకారణప్రాప్తౌ  ఏతాని సప్త రూపాణి బన్ధనభూతాని  సమ్యగ్జ్ఞానేన
దగ్ధాని  యథా నాగ్నినా దగ్ధాని  బీజాని ప్రరోహణసమర్థాన్యేవమేతాని 
ధర్మాదీని బన్ధనాని  న సమర్థాని  । ధర్మాదీనామకారణప్రాప్తౌ
సంస్కారవశాద్ధృతశరీరాస్తిష్ఠతి   జ్ఞానాద్వర్త్తమానధర్మాధర్మక్షయః
కస్మాన్న భవతి వర్త్తమానత్వాదేవ క్షణాన్తరే క్షయమప్యేతి జ్ఞానం
త్వనాగతకర్మ దహతి వర్త్తమానశరీరేణ చ యత్ కరోతి తదపీతి
విహితానుష్ఠానకరణాదితి  సంస్కారక్షయాచ్ఛరీరపాతే మోక్షః । స కింవిశిష్టో

భవతీత్యుచ్యతే ।
ప్రాప్తే  శరీరభేదే చరితార్థత్వాత్ప్రధానవినివృత్తౌ  ।
ఐకాన్తికమాత్యన్తికముభయం కైవల్యమాప్నోతి  ॥౬౮॥
గౌడపాదభాష్య
ధర్మాధర్మజనితసంస్కారక్షయాత్ ప్రాప్తే  శరీరభేదే చరితార్థత్వాత్
ప్రధానస్య  నివృత్తౌ ఐకాన్తికమవశ్యమాత్యన్తికమనన్తర్హితం  కైవల్యం
కేవలభావాన్మోక్ష ఉభయమైకాన్తికాత్యన్తికమిత్యేవ  విశిష్టకైవల్యమాప్నోతి   ।
పురుషార్థజ్ఞానమిదం   గుహ్యం పరమర్షిణా  సమాఖ్యాతమ్।
స్థిత్యుత్పత్తిప్రలయాశ్చిన్త్యన్తే    యత్ర భూతానామ్ ॥౬౯॥
గౌడపాదభాష్య
పురుషార్థో మోక్షస్తదర్థం  జ్ఞానమిదం  గుహ్యం రహస్యం పరమర్షిణా
శ్రీకపిలర్షిణా   సమాఖ్యాతం సమ్యగుక్తం యత్ర జ్ఞానే  భూతానాం వైకారికాణాం
స్థిత్యుత్పత్తిప్రలయా   అవస్థానావిర్భావతిరోభావాశ్చిన్త్యన్తే   విచార్యన్తే యేషాం
విచారాత్ సమ్యక్ పఞ్చవింశతితత్త్వవివేచనాత్మికా సమ్పద్యతే సంవిత్తిరితి
సాంఖ్యం కపిలమునినా ప్రోక్తం   సంసారవిముక్తికారణం హి।
యత్రైతాః  సప్తతిరార్యా భాష్యం చాత్ర గౌడపాదకృతమ్ ॥
ఏతత్పవిత్ర్యమగ్ర్యం   మునిరాసురయేఽనుకమ్పయా ప్రదదౌ  ।
ఆసురిరపి పఞ్చశిఖాయ తేన చ బహులీకృతం తన్త్రమ్  ॥ ౭౦॥
శిష్యపరమ్పరయాగతమీశ్వరకృష్ణేన  చైతదార్యాభిః  ।
సఙ్క్షిప్తమార్యమతినా   సమ్యగ్విజ్ఞాయ  సిద్ధాన్తమ్   ॥ ౭౧॥
సప్తత్యాం కిలయోఽర్థాస్తేఽర్థాః    కృత్స్నస్య షష్టితన్త్రస్య  ।
ఆఖ్యాయికావిరహితాః పరవాదవివర్జితాశ్చేతి  ॥ ౭౨॥
Eన్చోదేద్ అన్ద్ ప్రూఫ ़్రేఅద్ బ్య్ ఢవల్ Pఅతేల్ ద్ర్ధవల్౨౭౮౫  అత్ గ్మైల్ ॅఓమ్

